
Йохана бичсн Сəн Зəңг

Нүр үг

Йохан Исусиг Бурхна мөнк Үг гиҗ Сəн Зəңгдəн үзүлжəнə. Тер Үг
күн болҗ, мадн дунд бүүрлҗ (1.14). Исус Бурхнас илгəгдсн Аврач,
Бурхна Көвүн гиҗ иткүлхин төлə, болв иткəд, Терүнə нернə төлəд
мөңк җирһл эдлтхə гиһəд эн дегтр бичүлгдсн бəəҗ (20.31). Исус
Бурхна мөңк Үгнь гиж нүр үгд бичəтə. Терүнə дару Сəн Зəңгин
негдгч əңгд зүсн-зүүл өвəрц йовдлмуд Исусиг урдаснь Аврач,
Бурхна Көвүн гиҗ үзүлҗ. Цааранднь өвəрц йовдлмуд ю
цəəлһҗəхинь медүлҗəнə. Дегтрин эн əңгднь зəрм улс Исуст яһҗ
итксиг, Терүг дахҗ йовх улс болсна тускар бичəтə. Болв зəрмнь
Терүнə өмнəс буцад итклəн хайсна тускар бас бичгдҗ. 13-17 бөлгүд
Исус Эврəннь сурһульчнртаһан чирəһəрн харһад күүндсиг, Терүг
кирст телүлəд хадхин өмн сө келсн үгмүд сурһульчнриг яһҗ
белдсиг, теднд урмд өгсиг үзүлҗəнə. Сүүлнк бөлгүдт Исусиг бəрснə,
Терүнə зарһин, Терүнə телүлəд хадгдсна болн əмдрснə тускар, энүнə
хөөн сурһульчнртан баралҗ үзгдснə тускар бичəтə. Хууль гүүһəд
килнц һарһсн күүкд күүнə туск тууҗ дөрвлҗн хавсрт орулҗ бичҗ
(8.1-11). Яһад гихлə, кесг түрүн зун җилмүдин бичгүдт болн
орчулсн бичврт терүг орулсн уга, болв зəрмснь терүг талдан ормд
орулцхаҗ. Йохана бичсн Сəн Зəңг Христосар дамҗад өггдҗəх мөңк
жирһлин белг йилһəн үзүлгдҗ. Эн белг ода өггдҗəнə. Исус — йовх
хаалһ, үнн болн җирһл болҗана гиҗ эн белг иткҗəх улст нерəдгдҗ.
Сəн Зəңгдəн Йохан шаҗна бəəдл үзүлхəр өдгə җирһлəс йирин
юмсуд авч керглнə. Үлгүрнь: усн, өдмг, герл, хөөч болн хөд, уста
үзмин иш, терүнə темснь. Тернь седклин тоолвр болна.

Үг кун болҗ

1:1 Орчлң үүдхəс урд Үг бəəҗ. Үг Бурхнла негн бəəҗ. Үг Бурхн
бəəҗ. 2 Орчлң үүдхəс урд Үг Бурхнла бəəҗ. 3 Цутнь Үгəр дамҗҗ
үүдəгдҗ. Терүг угаһар юмн үүдсмн ута бəəҗ. 4 Цут үүдəсн юмн
Үглə ниилəд җирһҗ. Җирһл күмни герл бəəҗ. 5 Герл харңһуд
гилвкнə. Харңһу терүг диилсн уга. 6 Бурхн кү илгəҗ, күүнə нернь
Йохан бəəҗ. 7 Цуһар соңсад итктхə гиһəд Йохан герлин туск герч
болад ирҗ. 8 Бийнь герл биш бəəҗ. Герлин туск герч болад орчлнд
ирҗ. 9 Үг гисн йосн герл мөн. Герл орчлнд ирəд күмн-əмтнд тусҗ
герлтүлнə. 10 Үг орчлнд бəəҗ. Терүгəр дамҗҗ үүдсн орчлң Бийнь
таньсн ута 11 Эврə һазрур ирҗ. Эврə əмтн терүг седклдəн орулсн
ута. 12 Седклдəн орулсн əмтнд, Бийднь итксн əмтнд Бурхна үрдүд
болх зөв Тер өгв. 13 Эн үрдүд экиннь геснəс, күүкд күн залу күн
хойрин седвəрəс төрсн үрдүд биш, эдн Бурхнас төрсн үрдүд. 14 Үг
күн болҗ, мадн дунд бүүрлҗ. Эн Үг маднд чилшго хəəрлтиг, Бурхна
туск үнниг үзүлв. Эцкиннь һанцхн көвүн болҗ Эцкəс авсн Терүнə
йосиг бидн лавта үзвидн. 15 Йохан Терүнə тускар чаңһ дууһар иигҗ
герчлҗ: Эн күүнə тускар би иигҗ келлəв: Мини хөөн ирхнь нанас ик
чинр-тə, юңгад гихлə Тер нанас урд мөңкиндəн бəəдг бəəҗ. 16 Тер
эврəннь ик байлг хəəрлтəс маднд дам-дам сə кеһəд əдслв. 17 Бурхн
Мошеһар дамҗад зака өглə, зуг хəəрлт болн үн Исус Христосар
дамҗҗ үзүллə. 18 Бурхиг күн төрүц үзəд ута, зуг Эцкиннь өөр бəəсн
ор һанцхн Бурхн маднд Бурхна тускар медүлв.

Уснд кирслдг Йохана герчллһн

19 Ерусалимд бəəдг евреймүдин ахлачнр Йоханур гелңгүдиг болн
Левихниг илгəв. Тедн ирəд: — Чи кембч? — гиҗ Йоханас сурв. 20



— Би Христос бишв, — гиҗ тер дарунь Йохан илəр келв. 21 —
Тиигхлə кен гидг күмбч? Чи Элья болвзач? — гиҗ тедн сурцхав. —
Уга, — гиҗ тер хəрү өгв. — Чи Мошен келсн əəлдəч болвзач? —
Уга — гисн хəрү тенд соңсцхав. 22 — Чи кембч? Мадңд келич. Бидн
мадниг илгəсн улст хəрүһинь келҗ өгх йоставидн. Бийиннь тускар ю
келнəч? — гиҗ тедн сурцхав. 23 Йохан теднд əəлдəч Эшьян үгəр
келҗ өгв: «Би эҗго көдəд хəəкрҗəх дунв: Деед Эзнə хаалһинь һо
кетн». 24 Тер əмтиг пар-шмуд илгəсн бəəҗ. 25 — Кемр чи Христос
биш, Элья биш, Мошен келсн əəлдəч биш болхла, юңгад чи əмтиг
уснд кирслнəч? — гиҗ тедн сурцхав. 26 — Би əмтиг уснд кирслнəв.
Зуг тадн дунд таднд таньгддго күн бəəнə. 27 Тер мини хөөн ирх. Би
болхла Терүнə башмгиннь бүчинь тəəлх зөв утав, — гиҗ Йохан
хəрүднь келв. 28 Цут эн йовдл Бетəнья өөр, Йордан һолын дорд
үзгин көвəд, Йохан əмтиг усңд кирслсн һазрт, учрв. 29 Маңһдуртнь
Йохан өөрдҗ йовх Исусиг үзəд: — Хəлəтн, Эн əмтнə килнц ута кедг
Бурхна хурһн. 30 Энүнə тускар би келлəв: Мини хөөн ирснь нанас
ик чинртə, юңгад гихлə, Тер нанас урд мөнкиндəн бəəдг бəəҗ. 31 Би
чигн Исусиг кенинь медсн уга билəв, зуг би Энүг цут Израиль
орн-нутг медтхə гиһəд, əмтиг уснд кирслхəр ирв, — гиҗ келв. 32
Йохан эврəннь үгəн батлад келв: — Əрүн Сəкүсн ик деер Теңгрəс
көглҗрһн мет бууһад, Терүнə деер үлдснь би үзв. 33 Би Терүг
меддго билəв. Зуг уснд кирслхəр намаг Илгəснь нанд: «Əрүн Сəкүсн
нег күн деер бууһад үлдх. Тер күн əмтнд Əрүн Сəкүс өгх», — гиҗ
келлə. 34 Би цуг энүг үзв, тегəд чигн герчлҗəнəв, Эн — Бурхна
Кевүн! — гив.

Исусин турун сурһульчнр

35 Дарук едртнь Йохан хойр сурһульчта хамдан бəəсмн. 36 Аашсн
Исусиг үзəд, тер: — Эн — Бурхна Хурһн! — гив. 37 Йохана хойр
сурһульч тер үгмүдинь соңсад, Исусиг дахад йовв. 38 Исус эргəд
ардан хəлəһəд, тедниг дахҗ йовсинь үзв. — Таднд юн кергтə? —
гиҗ Тер сурв. — Рави, [хальмгаһар багш] Тана гер альдв? Келтн, —



гиҗ тедн сурв. 39 — Намаг дахад йовтн, эврəн үзхит, — гиҗ Исус
келв. Цут эн дөрвн часла болв. Тедн йовад, Исусин герт ирəд, асхн
ора күртл бəəв. 40 Исусин тускар келсн үг соңссн сурһульчнрин
негнь Шимон Пётрин дүнь Андрей бəəҗ. 41 Тер эврəннь Шимон
гидг ахан олҗ авад келв: — Бидн Бурхна илгəсн Аврачиг —
Христосиг олҗ аввидн! 42 Дəкəд тер ахан Исусур дахулҗ авч ирв.
Исус Шимон тал хəлəҗəһəд келв: — Йохана көвүн Шимон эндр
өдрəс авн Би чамд Кеп гидг нер өгчəнəв.

Исус Пилипиг болн Натаналиг дуудҗана

43 Маңһдуртнь Исус һалилья тал йовхар шиидв. Тер Пилипиг олҗ
авад: — Намаг дахад йов! — гив. 44 Пилип Бетсəд гидг хотна көвүн
бəəсмн. Тер хотн Андрейин болн Пётрин бас төрскн хотн бəəҗ. 45
Пилип Натаналиг олҗ авад терүнд: — Бидн закана дегтрт Моше
болн əəлдəчнр бичсн кү олҗ аввидн. Тер Назарет хотна Йосипин
көвүн Исус бəəҗ, — гиҗ келв. 46 — Назаретас сəн юмн ирдви? —
гиҗ Натаналь хəрүднь келв. — Эврəн йовад хəлə, — гиҗ терүнд
Пилип келв. 47 Исус аашсн Натаналиг үзəд: — Эн йосн Израилин
күн. Энүнə седклд мек худл төрүц ута, — гиҗ келв. 48 — Та намаг
альдас меднəт? — гиҗ Натаналь өврҗ сурв. — Чамаг дуудхас урд
Би чамаг инҗр модна сүүдрт суусичнь үзлəв, — гиҗ Исус хəрү өгв.
49 — Багш, Та Бурхна Көвүнт. Та Израилин Хант! — гиҗ Натаналь
келв. 50 — Би чамаг инҗр модна сүүдрт үзв гиснд чи нанд
иткҗəнəч. Зуг чи энүнəс ик евəрц юм үзхич, — гиҗ Исус хəрү өгв.
51 — Би таднд үнəр келҗəнəв, тадн заагрсн тенгрəс Күмни Көвүнүр
бууҗ ирсн болн терүнəс деер өрггдсн Бурхна элчнриг үзхит, — гиҗ
Исус немҗ келв.

Канад болсн хурм

2:1 Хойр өдрин хөөн Һалильяд бəəсн Кана гидг балһснд хүрм болҗ.
Исусин экнь тенд бас бəəҗ. 2 Исусиг сурһульчнрта хамднь бас тер
хүрмд дуудҗ. 3 Гиичнр чаһран ууһад чилəхлəнь, Исусин экнь



Терүнд келв: — Чаһр дəкҗ уга. 4 Исус экдəн: — Аак, юңгад Та нанд
энүнə тускар келҗəнəт? Мини цаг ирəд уга, — гиҗ хəрү өгв. 5
Исусин экнь зарцнрт: — Энүнə келсинь кетн, — гив. 6 Тенд зурһан
ик чолун буһш зогсҗала. Еврей келн əмтн эврəннь йосар юм əрүслҗ
уһахин төлə терүг бəрдг бəəсмн. Буһш болһңднь 80-120 литр ус
багтдг бəəҗ. 7 — Сав болһниг дүүргəд ус кетн, — гиҗ Исус зарцнрт
келв. Тедн буһшмуд дүүргəд ус кев. 8 Исус: — Ода эн савас ус утхҗ
авад, хүрмин ахлачд авч одад егтн, — гив. Зарцнр келсинь күцəв. 9
Хүрмин ахлач чаһрт хүврсн усиг амсв, тер чаһриг альдас авсинь
медсн уга бəəҗ, зуг һанцхн зарцнр медлə. Хүрмин ахлач күргиг
дуудҗ авад келв: 10 — Əмтн сəн һара чаһриг нəр эклхлəнь хүрмин
гиичнрт өгнə. Цуһар согтҗ одхла, му чаһр һарһҗ өгнə. Чи болхла
сəн чаһриг ода күртл бəрəд суусмч? 11 Эн Исусин үзүлсн əвəрц
йовдлмудын түрүңкнь бəəсмн. Цуг эн йовдл Һалильяд бəəсн Кана
гидг балһснд учрсмн. Иигəд Исус эврəннь күчтə нерəн туурулв,
энүнə хеөн сурһульчнр Терүнд икəр иткв. 12 Цааранднь Исус
сурһульчнртаһан Капернам хот темцҗ йовв. Исусин экнь, дүүнрнь
Терүнлə хамдан бас һарад йовцхав. Капернамд тедн цөөкн өдр бəəв.

һол сүмиг цеврллһн

13 Евреймүдин Песах гидг нəр өөрдҗ йовсмн, тегəд Исус Ерусалим
балһснур һарад йовв. 14 Исус Ерусалимин сүм дотр бухмуд, хөд,
көглҗрһс хулдсн əмтиг үзв. Меңг сольдг əмтиг чигн Тер үзв. Тедн
ширəн өөр сууцхаҗ. 15 Тиигхлə Исус деесəр маля гүрəд, хөөдиг,
бухмудыг көөһəд һарһв. Мөңг сольдг əмтнə ширəһинь хольврулад,
теднə мөңгинь тараһад хайв. 16 — Эднəн авад цааран əрлтн! Мини
Эцкин гериг хулд гүүлгəнə герт бичə хүврүлтн! — гиҗ Исус
көглҗрһ хулдҗасн əмтнд келв. 17 Энүг үзсн сурһульчнр, Бурхна
Бичгт бəəсн «Би тана герт дуртав. Тер дурн дотрким шатаҗана» гисн
үгмүдиг тодлҗ санв. 18 — Иигҗ кех йосн чамд бəəхиг медүлхин
кергт онц темдг үзүл, — гиҗ евреймүдин толһачнр Исусин өмнəс
келцхəв. 19 — Эн сүмиг хамхлад таратн, Би һурвн хонгин болзгт



цут энүг хəрү тосххв, — гиҗ Исус хəрүднь келв. 20 — Кезəнə эн
сүмиг дөчн зурһан җилдəн əмтн тосхсмн. Чи болхла Энүг һурвн
өдрин туршт босхахар седҗəхмч? — гиҗ евреймүдин толһачнр
хəрүцв. 21 Исус болхла сүмин тускар келсн цагт Эврəннь цогцин
тускар келсмн. 22 Хөөннь Исус əмдрснə хөөн Терүнə сурһульчнр
Исусин цут эн үгиг тодлҗ санла. Тедн Бичгт болн Исусин келснд
иткв.

Исус цуг əмтнэ уха-седклинь меднд

23 Исус Ерусалимд Песахин нəəрт бəəсн цагтан өвəрц йовдлмуд
үзүлв. Тер учрар кесг əмтн Терүнд иткв. 24 Зуг Исус теднд икəр
нəəлсмн ута, юңгад гихлə, Исус əмтиг сəəнəр меддг бəəҗ. 25 Исус
əмтнə дотрк уха-седклиг сəəнəр меддг бəəсмн. Тер учрар Исуст
күүнə тускар юм келх керг ута билə.

Исус болн Никодим хойр

3:1 Паршмуд заагт нег күн бəəҗ. Терүнə нерн Никодим. Тер
евреймүдин толһачнрин негнь бəəҗ. 2 Нег дəкҗ Никодим сөөһəр
Исусур ирəд келв: — Багш, Тана кесн өвəрциг нег чигн күн Бурхн
утаһар кеҗ чадшго билə. Тер учрар Таниг Бурхна илгəсн Багш
болдгинь бидн меднəвидн. 3 — Күн болһн шинəс эс төрхлə, Бурхна
ориг үзҗ чадшго гиҗ Би чамд үнəр келҗəнəв, — гиҗ Исус хəрү өгв.
4 — Көгшн күн шинəс яһҗ төрхмб? Тер хойрдад эврəннь экин геснд
орад төрҗ һаршголм? — гиҗ Никодим Исуст келв. 5 — Һанцхн
уснас төрснь, Сəкүснəс төрснь, Бурхна орнд тусҗ чадҗана гиҗ үнəр
келҗəнəв. 6 Цогц бийəс төрснь, цогц бий болна. һанцхн Сəкүснəс
сəкүсн төрдг мөн. 7 Шинəс төрх кергтə гисндм бичə өврəд бə. 8
Салькн дурта һазртан шуугад көдлнə. Чи терүнə шууга соңснач, зуг
альдас һарад, альдаран темцҗ үлəҗəхинь медх арһ чамд уга.
Сəкүснəс төрсн күн лавта тиим болна, — гиҗ Исус келв. 9 — Тиим
юмн яһҗ болхмб? — гиҗ Никодим сурв. 10 — Чи Израиль əмтнə
багш болнач, зуг цут энүг эс медашлмч? 11 Үнəр келҗəнəв, Бидн



медсəн келнəвидн. Бидн үзсəн герчлнəвидн, зуг тадн Мана
герчллһиг үнн гиҗ ухандан авхшит. 12 Кемр орчлңгин юмна тускар
келхлə, тадн нанд эс иткхлə, теңгрин юмна тускар келсн цагт яһҗ
нанд иткхмт? 13 Теңгрəс бууҗ ирсн Күмни Көвүнəс тадцан күн
Теңгрт бəəһəд уга. 14 Моше көдəд күрл моһаг модн деер өргсн
кевəр Күмни Көвүн өрггдх зөвтə. 15 Тегəд Нанд иткдг күн мөңк
җирһл эдлх. 16 Юнгад гихлə, Бурхн орчлнд дегд хəəртə болад,
Исуст иткдг күн үкл уга, мөңк җирһл эдлтхə гиҗ ор һанцхн Көвүһəн
өгсн мөн. 17 Көвүһəрн орчлңгин зарһ кех биш Көвүһəрн орчлңгиг
харсҗ аврхин төлə Бурхн Терүг һазрур илгəсмн. 18 Терүнд иткдг
күн зарһла харһҗахш, эс иткдг күн зарһла харһҗ. Яһад гихлə, тер
Бурхна ор һанцхн Көвүнд итксн уга. 19 Зарһнь иим: орчлнд герл
тусҗ ирв. Зуг əмтн герлиг һолад, харңһуг таасҗ авсмн. Юңгад
гихлə, теднə керг-үүлнь хар. 20 Хар үүл күцəдг күн герлд дурго,
үүлнь герлд илдкх гиһəд, тер герлəс зулна. 21 Зуг үнн чикəр бəəснь
герлүр ирнə. Бурхиг соңсад, цаһан үүлинь күцəсинь герл үзүлх
гиһəд тер тиигнə, — гиҗ Исус келв.

Исус уснд кирслдг Йохан хойр

22 Энүнə хөөн Исус эврəннь сурһульчнрла Йудья һазрур йовв. Тенд
бəəҗəһəд, Исус əмтиг уснд кирслдг бəəсмн. 23 Йохан тер цагт
Шалим балһсна өөр Анон гидг һазрт бас əмтиг уснд кирслв. Юңгад
гихлə, тер һазрт дала усн бəəҗ. Əмтн Йоханар бийəн уснд
кирслүлхəр ирдг бəəсмн. 24 Йоханыг түүрмд суулһхин өмн цут эн
учрсн бəəҗ. 25 Йохана сурһульчнрин болн евреймүдин хоорнд усар
əрүсллһнə хуучн авъясын тускар зүтклдəн болв. 26 Тедн Йоханур
ирəд: — Багш, урднь Йордана һолын телтр көвəд танта нег күн
бəəлə. Та Терүнə тускар əмтнд келсн билəт. Ода тер эврəн əмтиг
уснд кирслнə. Цугтан Терүн тал ирнə, — гиҗ келцхəв. 27 — Күн
теңгр заяҗ келсəр кергəн күцəҗ чадҗана, — гиҗ Йохан хəрү өгв. 28
— Би Бурхна илгəсн Аврач бишв, зуг би Терүнə өмн йовхин төлə
илгəгдлəв, — гиҗ Мини келсн үгмүдин герчнр тадн эврəн боллат.



29 Хəрд һарчасн күүктə көвүн күргн болна. Күргнə үр күргиг соңсад
зогсна. Терүнə ду соңсад, үрнь байрлна. Тиигҗ би ик байрта бəəнəв.
30 Терүнə чинрнь өсҗ өрггдх зөвтə, мини цаг болхла чилҗ йовна, —
гиҗ Йохан келв.

Теңгрəс бууҗ ирснь

31 Теңгрəс бууҗ ирснь һазр деерк əмтнəс деер. һазрин үрн болхла
һазрин үлмəд бəəнə, һазрин тускар келнə. Зуг Теңгрəс бууҗ ирснь
һазрин əмтнəс деер! 32 Тер Эврəннь үзсəн, соңссан герчлнə. Зуг
əмтн Терүнə келснд иткхш. 33 Терүнə герчллһ седклдəн авсн əмтн
энүгəрн Бурхн — йосн үнн гиҗ лавта үзүлнə. 34 Бурхна илгəсн күн
Бурхна үгмүдəр келнə. Юңгад гихлə, Бурхн Терүг Сəкүсəрн
дүүргнə. 35 Эцк Көвүндəн дегд хəəртə болад, цутинь һартнь бəрүлв.
36 Көвүнднь иткдг күн мөңк җирһл эдлнə. Көвүнə үгинь эс соңсснь
мөнк җирһл үзшго. Бурхна цааҗ терүнə толһа деер буув.

Исус болн Шамарья куукд кун

4:1-2 Йоханур ирдг сурһульчнрас тооһарн даву ик сурһульчнр
Исусур ирəд, уснд кирслгдҗəнə гидг зəңг паршмуд медчкв.
(Үнəртнь болхла, Исус эврəн əмтиг уснд кирслдго бəəҗ, Терүнə
сурһульчнр əмтиг уснд кирслдг бəəҗ.) 3 Исус энүнə тускар соңсад,
Йудья һазриг үлдəһəд, хəрү һалилья тал йовсмн. 4 һалилья тал йовҗ
йовад, Исус зууран Шамарья һазриг дəврҗ һарла. 5 Тегəд Исус
Шамарья һазрт бəəсн Сухар гидг хотнур орҗ ирв. Кезəнə Яков
Йосип гидг көвүндəн нег һазр өгсн бəəҗ. Тер һазрин өөр Сухар гидг
хотн бəəҗ. 6 Тенд Яковин нертə худг бəəҗ. Исус хаалһдан муурад,
тер худгин өөр ирəд сууһад амрв. Үдин цаг өөрдҗ йовла. 7 Нег
Шамарья күүкд күн тер худгур ус авхар ирҗ. — Нанд уух ус өгич,
— гиҗ Исус сурв. 8 Сурһульчнр болхла тер цагт хот хулдҗ авхар,
өөрк хотнур йовҗ одсн бəəҗ. 9 — Та, еврей күн, нанас Шамарья
күүкд күүнəс уух ус сурдмт? — гиҗ Шамарья күүкд күн Исусас
сурв. (Тер юңгад гихлə, евреймүд Шамарья əмтнлə төрүц дуһардго,



хəрлцдго бəəсмн.) 10 — Кемр Бурхн əмтнд ю белглҗəхинь, Кен
чамас уух ус сурҗахинь чи медсн болхла, эврəн Нанас ус сурх
билəч, болв Би чамд əмд ус өгх билəв, — гиҗ Исус хəрү өгв. 11 —
Ах Нойн минь, Та суулһ угат, худгтн болхла гүн. Əмд ус яһҗ авч
чадхмт? 12 Та мана өвк эцк Яковас деер болвзгот? Тертн маднд эн
худг өгсн билə, болв бийнь эврəннь үрн-садтаһан, малтаһан энүнəс
ус уудг бəəсмн! — гиҗ күүкд күн хəрүднь келв. 13 — Кен чигн эн
уснас уухла, дəкəд ундасх. 14 Зуг Мини өгсн уснас ууснь төрүц
ундасшго. Юңгад гихлə, Мини өгсн усн күүнə дотр мөңк җирһл өгдг
булгт хүврх, — гиҗ Исус үгинь соңсчкад келв. 15 Тиигхлə күүкд
күн келв: — Ах Нойн минь, намаг хөөннь ундасдгоһар, эн худгур
дəкҗ ирдгоһар тер уснасн өгит, — гив. 16 — Гер талан йовад,
эврəннь залуһан нааран дахулҗ авч ир, — гиҗ Исус хəрүднь келв. 17
— Би залу угав, — гиҗ күүкд күн хəрүцв. — Чи үнəр келвч. Чи залу
угач. 18 Чи тавн залута билəч. Чи үнəр келвч. Ода чамла хамдан
бəəсн залу күн, чини залу биш, — гиҗ Исус келв. 19 — Ах Нойн
минь, би үзҗəнəв, Та əəлдəчд. 20 Мана өвк эцкнр эн уулур ирəд,
Бурхнд сөгдҗ зальврдг билə. Зуг тадн, евреймүд, Ерусалимд ирəд
сөгдҗ мергх кергтə гиҗ тоолнат, — гиҗ күүкд күн келв. 21 — Эгч,
итк Нанд. Тиим цаг ирҗəнə: эн уул деер биш, Ерусалимд биш, тадн
Мана Эцкд сөгдҗ мөргхит! 22 Тадн Шамарья əмтн юундан
мөргҗəхəн эврəн медҗəхшит. Бидн болхла кенд сегдҗəхəн йосндан
меднəвидн. Юңгад гихлə, Бурхн евреймүдəр дамҗад əмтиг
килнцəснь аврх. 23 Зуг цагнь өөрдҗ йовна. Цагнь лавта өөрдҗ ирв!
Эн цагт Бурхнд йосндан сөгддг арһ Бурхна Сəкүсн əмтнд өгх.
Бурхнд тиим сөгдəчнр кергтə. 24Бурхн гисн — Сəкүсн. Терүнд
сөгдсн улс Сəкүсəр дамҗҗ деерəс төрх зөвтə. Тиим əмтн Эцкд
йосндан сөгдх, — гиҗ Исус хəрүднь келв. 25 — Бурхна илгəсн
Аврач аашна гисинь би меднəв (Бурхна илгəсн Аврач — Христос).
Тер ирхлəрн, маднд цугинь цəəлһҗ өгх, — гиҗ күүкд күн келв. 26
Исус: — Би, чамла күүндҗəсн күн, Бурхна илгəсн Аврачв, — гив. 27
Тер алднд сурһульчнр хəрү ирцхəв. Исусиг күүкд күүнлə
күүндҗəхинь үзəд, цуһар алн болцхав. Зуг нег чигн күн яһад



терүнлə күүндвт гиҗ сурсн уга. 28 Күүкд күн эврəннь буһшан
худгин өөр үлдəһəд, хотн тал йовад əмтнд келв: 29 — Наартн,
шулуһар йовтн, тадн мини җирһл бəəдлин тускар келҗ өгсн күүг
үзхит. Тер Бурхна илгəсн Аврач болвзго? — гив. 30 Əмтн хотнас
һарад, Исусур йовцхав. 31 Тер цагт Терүнə сурһульчнр: — Багш,
буйн болтха, хотан уутн, — гив. 32 Зуг Тер: — Нанд тиим хот бəəнə,
тер хот ямаранынь тадн медхшт, — гиҗ келв. 33 Тиигхлə
сурһульчнр: — Талдан күн Терүнд хот авч ирсн болвза? — гиҗ
хоорндан күүндцхəв. 34 Мини хот гисн — Намаг Илгəснə таалыг
күцəһəд, Нанд даалһсн көдпмшиг күцəһəд төгсəх. 35 Кеер тəрə
тəрсн цагт: дөрвн сар болчкад, урһцан хурах цаг ирх, гиҗ тадн
келнəт, тиим эсий? Тегəд Би таднд келҗəнəв: сəəнəр хəлəтн! Тəрсн
тəрəн хурахд белн. 36 Тəрə хадх күн көлстə олзан ода авчана. Мөңк
җирһлин төлə урһцан хураҗана. Тегəд тəрснь чигн, хадснь чигн
хамдан байрлх. 37 Негнь тəрнə, дарукнь хадна гидгнь лавта
батлгдҗана. 38 Тегəд Би тадниг көлсəн өгч эс көдлсн юмиг хадҗ
хуратн гиҗ илгəҗəнəв. Тенд талдан əмтн көлсəн өгч көдллə. Тадн
болхла теднə көдлмшт орлцад, урһцинь хураҗанат, — гиҗ Исус
үгəн төгсəв. 39 — Мини кезəнə кесн юмиг Тер келҗ өгв, — гиҗ
күүкд күн əмтнд келсмн. Тер учрар тер хотнд бəəсн кесг Шамарья
улс Исуст иткдг болв. 40 Шамарья əмтн Исусур ирəд: — Буйн
болтха, маднла үлдтн! — гиҗ сурв. Тегəд Тер теднлə хойр өдр бəəв.
41 Дəкəд кесг əмтн Исусин келсн үгд иткв. 42 — Түрүлəд бидн чини
келсиг соңсад итквидн. Ода болхла бидн Терүнд бийднь
иткҗəнəвидн, тер юңгад гихлə, бидн эврəннь чикəрн Терүг
соңсвидн. Эн Күн орчлңгин Аврач гиҗ бидн йосндан иткҗəнəвидн,
— гиҗ тедн тер күүкд күүнд келцхəв.

Исус ямта куунə көвуг эдгəснь

43 Хойр өдр давхла Исус һалилья һазрур һарад йовв. 44 Тер юңгад
гихлə, əəлдəчиг төрскн орн-нутгтнь күндлхш, — гиҗ урднь Исус
эврəн келсмн. 45 Исус һалильяд ирхлə, тер һазрин əмтн байртаһар



Исусиг тосв. Тер əмтн Ерусалимд Песахин нəəрт Исусин кесн
өвəрциг бас үзлə. 46 Дəкəд Исус Һалильян Кана гидг хотнур һарад
йовв. Урднь тенд Исус усиг чаһр кесмн. Тер цагт Капернамд хаана
нег ямта күн бəəдг бəəсмн. Терүнə көвүнь өңгрхин өмн өргнд бəəҗ.
47 Исусиг Йудья һазрас һалильяд ирсинь соңсад, тер ямта күн
Исусиг олҗ авад: — Капернамд ирəд, мини кəвүһим эдгəһит, тер
үкн гиҗəнə, — гиҗ Терүг эрəд сурв. 48 — Онц темдгүд Нанас үзлго,
тадн иткхн угат! — гиҗ Исус терүнд келв. 49 — Ах Нойн, мини үрн
үкəд уга бəəтл шулуһар манаһур ирит! — гиҗ хаана ямта күн сурв.
50 — Хəр, герүрн йов. Чини көвүнчн əмд үлдх, — гиҗ Исус келв.
Тер күн Исусин үгд иткəд, герүрн йовв. 51 Төрскн хотнурн йовҗ
йовад, тер күн зууран эврəннь зарцнрлаһан харһв. — Тана үрнтн
эрүл-менд бəəнə, — гиҗ тедн келв. 52 — Кезə кевүм сəн болв? —
гиҗ тер зарцнрас сурв. — Өцклдүр үддə нег часла халунь уурв, —
гиҗ тедн хəрү өгв. 53 Көвүнчн əмд үлдх гисн Исусин үгин хеөн
көвүнь эдгсинь эцкнь медв. Энүнə хөөн тер эврəннь гер-бүлтəһəн,
зарцнртаһан Исуст иткв. 54 Тиигəд Йудьяс ирснəннь хөөн Исус
һалильяд бəəһəд хойрдгч темдг үзүлв.

Бэтсат гидг бийэн уһадг бээрнд ку эдгэлһн

5:1 Удл ута еврей əмтнə нəр болв, тер учрар Исус Ерусалимур йовв.
2 Ерусалимд «Хөөнə үүдн» гидг ормин өөр еврей келəр Бетсəд гидг
бийəн уһадг бəəрн бəəҗ. Тенд тав дəкҗ зерглəд зогссн бахнс бəəсмн.
3 Кесг гемтə, сохр, доһлн болн тəкрсн һар-көлтə əмтн тенд бас
кевтҗ. 5 һучн нəəмн җилдəн өвчтə нег күн əмтнə заагт кевтҗ. 6 Исус
терүг үзəд, кесгтəн гемнҗəхинь медəд: — Чи эдгхəр седҗəнчи? —
гиҗ сурв. 7 Өвчтə күн хəрүднь: — Ах Нойн, усн көндрсн цагт уснд
орхар седхлə, нанд нөкд болдг күн ута. Намаг уснур эврəн өөрдхəр
седхлə, күн мини өмнəһүр орҗ одна, — гив. 8 Тиигхлə Исус терүнд:
— Бос! Девскрəн авад йов! — гив. 9 Атчмд тер күн эдгəд, эрүл-менд
болҗ одв. Тер эврəннь девскрəн авад эклəд йовв. Цуг эн бемб өдрлə
болв. 10 Тер учрар евреймүдин толһачнр эдгсн күүнд: — Эндр бемб



өдр, мана закаһар чи эврəннь девскрəн зеөҗ авч йовх зөв утач, —
гив. 11 — Намаг эдгəсн күн: «Эврəннь девскрəн авад йов» гиһəд
нанд келлə, — гиҗ тер хəрү əгв. 12 — Девскрəн авад йов гисн күн
кен гидг күмб? — гиҗ тедн сурцхав. 13 Эдгсн күн Терүг кенинь
эврəн медсн ута билə, юнгад гихлə, Исус олна заагт орад, тер дарунь
йовҗ одв. 14 Хөеннь Исус тер күүг сүмд үзəд: — Ода чи эрүл-менд
болвч. Энүнəс хооран му юмн чамла учршгон төлəд дəкҗ килнц
бичə ке, — гиҗ келв. 15 Тер күн дəкəд евреймүдин толһачнр тал
йовад: — Намаг Исус эдгəв, — гив. 16 Исус бемб өдрлə кү эдгəсн
учрар евреймүдин толһачнр Исусиг көөдг болв. 17 — Эцкм оньдин
көдлнə, тегəд чигн Би бас көдлх зөвтəв, — гиҗ Исус келв. 18
Тиигхлə евреймүдин толһачнр Исусиг алх цаг улм шунҗ хəəцхəв.
Тер юңгад гихлə, Исус һанцхн бемб едрин йосиг эвдсн биш, дəкəд
Бурхиг «Мини Эцкм» гиһəд Бийəн Бурхнла əдлцүлсмн.

Бурхна өгсн йосн-кучн Исуст бэəнə

19 Исус евреймүдин толһачнрт иигҗ келв: — Үнəр таднд келҗəнəв:
Эцкиннь кесн юмиг эс үзтл, Көвүн эв-рə санаһарн юм кеҗ чадшго.
Эцкиннь кеҗəх көдлмшиг Көвүн кенə. 20 Эцк көвүндəн хəəртə
болад, кеҗəх кергəн Көвүндəн даалһҗ үзүлнə. Тер энүнəс ик үүл
үзүлх. Тегəд тадн икəр өврхит. 21 Эцк үксн əмтиг үкəрəснь босхҗ
əм оруддгла əдлəр Көвүнь дурта күүнд əм орулна. 22-23 Эцк əмтнə
зарһинь кехш. Көвүһинь Эцклə əдл күндлəд, тевчтхə гиһəд, Тер
Көвүндəн əмтнə зарһ кех йос даалһҗ өгв. Көвүг эс тевчдг күн, Терүг
илгəсн Эцкиг чигн тевчхш. 24 Үнəр таднд келҗəнəв: Мини Үгим
соңсад, Намаг Илгəсн Эцкдм иткснь мөңк җирһл эддх. Тер күн
зарһла харһшго. Тер үклəс һарад, əмн җирһл эдлҗ. 25 Үнəр
келҗəнəв: цагнь өөрдҗ йовна, цагнь лавта ирв! Үксн əмтн Бурхна
Көвүнə дууһинь соңсх. Болв Терүг соңссн əмтн əмдрəд җирһлəн
эдлх. 26 Эцк əмн җирһлин булг болдг əдлəр Көвүндəн əмн җирһлин
булг болх арһ егв. 27 Тегəд чигн Бурхн Көвүндəн Зарһч болх йос
егв. Юңгад гихлə, Терүнə Көвүн — Күмни Көвүн. 28 Бичə энүнд



өвртн. Юңгад гихлə, цагнь өөрдҗ йовна, үкəрт кевтсн, үксн əмтн
Күмни Көвүнə ду соңсад, үкəрəсн босҗ ирх. 29 Сə кедгнь мөңк
җирһл эдлхəр əмдрҗ босх. Му кедгнь зарһла харһулгдхин төлə
əмдрҗ босх. 30 Би эврəннь йосарн юм күцəҗ чадхшв. Би Бурхна
келсəр зарһинь кеҗəнəв. Мини зарһм үнн чик, юңгад гихлə, Би
эврəннь санан-седвəриг күцəхəр шунҗахшв. Намаг илгəсн Эцкин
санан-седвəриг күцəхəр унҗанав.

Исусин тускар герчллһн

31 — Кемр Би эврəн Бийиннь тускар герчлсн болхла Мини үгд үнн
уга. 32 Зуг Мини тускар келдг дəкəд герч бəəнə. Би меднəв: Терүнə
Үгнь йосн үнн. 33 Тадн Йоханур əмтиг илгəлəт. Тер Мини тускар үн
келв. 34 Күүнə герчллһн Нанд юмн биш болвчн, зуг тадниг
аврулхин төлə Би энүг келҗəнəв. 35 Йохан герл өгдг шатҗах шам
мет бəəсмн. Тадн болхла цаг зуур терүнə герл авад, герлин толянд
байрлхар седлəт. 36 Зуг Би Йоханас даву ик герчтəв. Эцкм Нанд
даалһҗ өгсн олн керг-үүл Би күцəҗəнəв. Эн олн керг-үүл Эцкм
Намаг илгəсинь герчлҗəнə. 37 Намаг илгəсн Эцкм Мини тускар бас
герчлҗəнə. Терүнə ду тадн төрүц сонсад утат. Терүнə дүр тадн
төрүц үзəд угат. 38 Тегəдчн тадн Терүнə үг зүркндəн хадһлҗ
бəрхшит. Тер Намаг илгəҗ гиснд тадн иткҗəхшит. 39 Тадн Бурхна
Бичг дасҗ умшнат. Энүгəр мөңк җирһл эдлхит гиҗ саннат. Зуг тенд
Мини тускар бичəтə! 40 Тер бийнь тадн мөңк җирһл эдлхин төлə
Нан тал ирхəр седҗəхшит. 41 Əмтнə магтал нанд керго. 42 Зуг
тадниг Бурхнд дурго болдгиг Би меднəв. 43 Би тадн тал Эцкиннь
нерн деерəс ирв. Тадн Нанд оньган өгчəхшит. Эврəннь нерн деерəс
хəр күн ирхлə, тадн терүнд оньган өгнəт. 44 Яһҗ тадн Намаг иткҗ
чадхмт? Тадн иткҗ чадшгот. Учрнь иим: тадн нег-негнəннь буульмҗ
магталыг таасҗ ик чинрт тоолнат. Зуг ор һанцхн Бурхна магталыг
авхар икəр хəəҗəхшит? 45 Намаг Эцкиннь өмн тадниг гемшəхəр
ирҗ гиһəд бичə сантн. Тадна нəəлҗəсн Моше тадниг гемшəх. 46
Кемр тадн Мошед итксн болхла, тадн Наңд чигн иткх билəт. Юңгад



гихлə, тер Мини тускар бичлə. 47 Зуг кемр тадн терүнə бичснд эс
иткхлə, Мини келсн үгд яһҗ иткхмт?

Тавн миңһн ку цадхлһн

6:1 Энүнə хөөн Исус һалилья (талданар келхд, Тиберəд) нуурин
телтр көвə тал һарад йовв. 2 Терүнə ардас кесг əмтн дахҗ йовцхав,
тер юңгад гихлə, гемтə əмтиг эдгəҗ, ямаран өвəрц юм Исус кесинь
тедн үзлə. 3 Исус уул деер һарад, тенд сурһульчнртаһан суув. 4
Еврей əмтнə Песах гидг нəр өөрдҗ йовла. 5 Исус эргндəн хəлəһəд,
кесг əмтиг аашсинь үзəд, Пилипд келв: — Эн əмтиг цадххин төлə
альдас тиим дала өдмг хулдҗ авхмб? 6 Исус Пилипиг яһна гилч гиҗ
сурв, бийнь болхла эврəн ю кехəн медҗəлə. 7 — Күн болһнд бичкн
өдмгин тасрха өгхин төлə маднд бүкл сардан көддəд меңг шиңгəх
кергтə, — гиҗ Пилип хəрү өгв. 8 Талдан нег Андрей гидг нертə
сурһульч, Шимон Пётрин дү: 9 — Энд тавн ичмəн өдмгтə болн
хойрхн заһста нег көвүн бəəнə. Зуг цуг эн тиим олн күүнд дегд
бичкн хот болжана, — гиҗ Исуст келв. 10 — Цуг əмтиг суулһ, —
гиҗ Исус келв. Теднə бəəсн һазрт дала ноһан бəəҗ, əмтн тер ноһан
деер сууцхав. Тооһарн тедн тавн миңһн бəəҗ. 11 Тегəд Исус өдмг
авад, Бурхиг магтад, тер өдмгиг хуһлад, суусн əмтңд хуваһад өгв.
Тиим кевəр Тер заһсиг бас хуваһад, əмтнд түгəҗ өгв. 12 Əмтн хотан
идəд цадсн хөен Исус: — Цуг үлдсн хотыг үрəшгоһар цуглулҗ автн,
— гиҗ сурһульчнртан келв. 13 Əмтн эклəд хотан идсн цагт тавхн
ичмəн өдмг бəəҗ, зуг сурһульчнр хотын үлдл цуглулхла, тернь
хулсар гүрсн арвн хойр савд багтв. 14 — Эн күн орчлнд ирх Əəлдəч,
— гиҗ əмтн Исусин кесн өвəрциг үзснə хөөн келв. 15 Исус əмтиг
цуглрад, Терүг авад хаана ширəд суулһхар седжəхинь медəд,
һанцарн үлдхəр уул темцҗ һарад йовҗ одв.

Исус усн деегур йовҗана

16 Асхн болхла, Терүнə сурһульчнр уулас нур тал бууһад йовцхав.
17 Тедн оңһц дотр орад, нур һатлад, Капернам гидг балһснур



йовцхав. Харңһурсн цаг билə, зуг Исус хəрү ирсн уга. 18 Ик
салькнас көлтə нуурин дольган буслад, деврəд, усн ормасн һарн гив.
19 Тавн-зурһан дуунад сурһульчнр оңһцар усч йовхла, генткн
нуурин усн деегүр Исусиг теднə оңһц тал йовҗ йовхинь үзв, тедн
дегд икəр əəцхəв. 20 — Энтн бив. Бичə əəтн, — гиҗ Исус теднд
келв. 21 Тедн Исусиг оңһц дотр орулхар седхлə, оңһц тер алднд
дарунь кергтə усна көвəд ирəд зогсв.

Исус — əмн-җирһлин хот

22 Маңгщуртнь нуурин телтр кевəд цуглрсн əмтн негхн оңһц
бəəсинь үзв. Исусиг оңһц дотр эс орсинь, сурһульчнр Терүн утаһар
йовсинь əмтн медв. 23 Талдан оңһцс Тиберəдəс нег һазрур ирв. Тер
һазрт урднь Исус Бурхиг магтҗ, өдмг əмтнд өгəд цадхасн билə. 24
Исусиг болн терүнə сурһульчнриг тенд олҗ чадлго тедн оңһцсд
сууһад Исусиг хəəһəд, Капернам балһснур темцҗ йовцхав. 25
Нуурин телтр көвəд Исусиг олҗ авад тедн: — Багш, Та кезə нааран
ирвт? — гиҗ сурцхав. 26 — Тадн онц темдг үзсн төлəд намаг
хəəҗəхшит, зуг өдмг идҗ цадсндан хəəҗəнəт гиҗ Би үнəр келҗəнəв.
27 Дарунь үрҗ оддг хотын төлə бичə кедлəд бəəтн, зуг төрүц үрдго
мөнк җирһл өгдг хотын төлə көддҗ бəəтн. Эн хотыг Күмни Кевүн
таднд өгчəнə. Яһад гихлə, Тер Бурхн Эцкин онц темдгтə, — гиҗ
Исус хəрүднь келв. 28 — Бурхна керг-үүлмүд күцəхин телə бидн ю
кех зөвтəвидн? — гиҗ тедн сурцхав. 29 — Бурхна керг-үүл күцəх
гиснь — Бурхна илгəсн күүнд иткх гисн үг, — гиҗ Исус хəрү өгв. 30
— Мадниг Танд итктхə гиһəд Та ямаран өвəрц юм үзүлҗ чадхвт?
Терүг үзəд бидн иткх билəвидн. Ямаран кергиг күцəхвт? — гиҗ
əмтн хəрүднь сурцхав. 31 — Мана өвк-эцкнр көдə һазрт «манна»
гидг хот иддг бəəсмн. Энүнə тускар Бурхна Бичгт иигҗ бичəтə:
«Идх едмг Бурхн теднд теңгрəс əглə», — гицхəв. 32 — Моше биш
Мини Эцкм таднд йосн өдмг тенгрəс белглҗəнə. 33 Эн Бурхна əдмг
теңгрəс бууҗ ирəд, күмн əмтнд җирһл өгнə, — гиҗ Исус əмтнд келв.
34 — Деед Эзн! Эн өдмгиг маднд оньдиндан өгч белглич! — гиҗ



тедн келцхəв. 35 — Би əмн җирһлин өдмгв. Нан тал ирсн күн төрүц
өлсш ута. Нанд иткҗəх күн тəрүц ундасш ута. 36 3уг Би таднд урднь
келлəв: Тадн Намаг үзв чигн иткшгот! 37 Болв Эцкинм егсн улс Нан
тал цугтан ирх. Ирҗəх күүг Би төрүц көөш угав. 38 Юңгад гихлə,
Эврəннь күсл күцəхəр биш Бийм илгəсн Эцкин күсл күцəхəр Би
теңгрəс бууҗ ирлəв. 39 Намаг илгəсн Эцкин күсл иим: Нанд даалһсн
əмтиг нег чигн кү геелго цугинь сүл өдрт əмдрүлхв. 40 Мини Эцкин
күсл эн: Бурхна Көвүг үздг, Терүнд иткдг күн болһн мөңк жирһлтə
болх зевтə. Сүл өдрт Би тедниг əмдрүлхв. 41 Терүг: Би теңгрəс
буусн өдмг гисинь соңсад, евреймүд Исуст дурго болад һундлан
келсмн. 42 — Эн Йосипин көвүн Исус биший? Бидн энүнə эк-эцкинь
меднəвидн, тиим эсий? Ода юңгад эн теңгрəс бууҗ ирв гиһəд
бəəдмб? — гиҗ тедн келцхəв. 43 — Бичə һундл өргтн, — гиҗ Исус
келв. 44 — Намаг илгəсн Эцк угаһар, Нег чигн күн Нан тал ирҗ
чадшго. Сүл едрт Би тер күүг əмдрүлхв. 45 Бурхн күн болһниг дасхх
гиҗ əəлдəчнр бичҗ. Эцким соңсад, Терүнə ном авч дассн күн Нан
тал ирнə. 46 Эцкиг күн үзв гиҗ би келҗəхшв. Бурхнас ирсн һанцхн
Тер Эцкиг үзсн мөн. 47 Иткдг күн мөңк җирһл эдлнə. 48 Би —
əмн-җирһлин өдмгв. 49 Тана өвк экцнр кедəд «манна» гидг хот идсн
бийнь цуһар өңгрҗ одла. 50 Теңгрəс ирсн едмг онц йилһрнə. Энүг
эдлсн күн терүц үкш уга. 51 Би теңгрəс ирсн əмд өдмгв. Эн өдмгиг
эдлсн күн мөңк җирһлтə болх. Эн өдмг — Мини цогц-махмуд. Эн
махмудан Би орчлңгин əмн җирһлин төлə өгхв. 52 — Эврəннь
махмудан идтхə гиҗ маднд тер яһҗ өгхмб? — гиҗ евреймүд заагт
зүтклдəн болв. 53 — Үнəр келҗəнəв. Кемр тадн Күмни Көвүнə
махмудынь эс эдлхлə, Терүнə цусинь эс уухла, бий дотран əмн
җирһл уга бəəхит. 54 Махмудм эдлсн күн, цусим уусн күн мөңк
җирһлтə болна. Сүл өдрт Би терүг əмдрүлхв. 55 Юңгад гихлə, цогц
бийим — йосн хот. Мини цусм — йосн ундн. 56 Мини цогц бийиг
эдлдгнь, Мини цусиг уудгнь Нанла негдəд бəəнə. Би терүнлə негдəд
бəəнəв. 57 Би əм өгчəх Эцкин илгəсн күмб. Тер Нанд җирһл өгчəнə.
Цогц бийим эдлҗəх күүнд Би тиигҗ җирһл өгхв. 58 Эн теңгрəс бууҗ
ирсн өдмг мөн. Эн тана эцкнр идсн манна гидг хот биш. Тедн идсн



бийнь өңгрҗ одла. Зуг эн өдмг эдлҗəх күн мөңкиндəн бəəх, — гиҗ
Исус теднд цəəлһҗ келв. 59 Исус Капернам хотнд евреймүдин хурлд
əмтиг сурһҗасн цагт келсмн.

Меңк җирһлин туск уг

60 — Эн ном дегд кецү. Кен энүг соңсҗ чадхмб? — гиһəд Исусиг
соңссн əмтнə кесгнь келцхəв. 61 — Эн ном таднд харш болҗану? —
гиҗ Исус сурһульчнриг хəрүцҗəхинь медəд келв. 62 — Күмни
Көвүг урднь бəəсн орн-нутгурнь хəрү өөд болҗ ниссинь үзəд тадн ю
келхмт? 63 Бурхна Сəкүсн əм өгнə, күүнə чидл олз өгхш. Мини
келсн үг əм җирһл өгдг Сəкүсəр дүүргнə. 64 3уг тадна зəрмнь
иткҗəхш. (Исус Терүнд эс иткх болн хөөтндəн урвх күүнə тускар
урдаснь медлə.) 65 Кемр Эцкм күүнд зая эс хəəрлсн болхла, тер
Нанур ирҗ чадшго. Терүнə тускар Би таднд келлəв, — гиҗ
цааранднь Исус келв. 66 Эн үгмүдин хөөн сурһульчнрас кесгнь
Терүг үлдəһəд хəрү йовҗ одв, дəкҗ тедн Исусиг дахсн уга. 67 —
Тадн Намаг бас үлдəх санатавт? — гиҗ Исус арвн хойр
сурһульчнрасн сурв. 68 — Деед Эзн минь, бидн кен тал йовхмб?
Мөңк җирһл өгдг үгмүд Танд бəəнə. 69 Та Бурхнас ирсин гидгиг
бидн медҗ итклəвидн, — гиҗ Шимон Пётр хəрү өгв. 70 — Таднит,
арвн хойр кү Би йилһҗ эс авлу? Зуг тадна заагас негнтн — эрлг! —
гиҗ Исус келв. 71 Тер Шимон Йуда Искериотин тускар келҗ. Тер
арвн хойрин негнь болсн бийнь, зуг хөөннь Исусас урвҗ.

Исус болн Терунə дуунр

7:1 Энүнə хөөн Исус һалилья һазр эргəд йовҗ йовла. Евреймүдин
толһачнр Терүг алх арһ хəəсн төлəд Исус Йудья һазриг эргҗ йовхар
седсн уга. 2 Сегмүд гидг евреймүдин нəр өөрдҗ йовла. 3 — Эн
һазриг үлдəһəд, Йудья һазр темцҗ байр-нəəрт йов. Тенд сурһульчнр
Чини кеҗəх өвəрц йовдлмуд үзх. 4 Эврəннь кесн үүлəн нуухмн биш,
əмтнд медүлхин төлə терүгəн үзүлх кергтə. Бəəсəн олн əмтнд үзүл,
— гиҗ Исусин дүүнр Терүнд келцхəв. 5 Исусин дүүнр чигн Терүнд



иткдго бəəҗ. 6 — Зөвтə цаг Нанд ирəд ута. Таднд болхла ямаран
чигн цаг амр. 7 Таднд орчлң дурго болҗ чадшго. Тедн Нанд дурго.
Тер юңгад гихлə, Би теднə хар йовдлмуд илдкҗ герчлнəв. 8 Тер
нəəрт тадн эврəн йовтн, Би тиигəрəн йовшгов, Мини цаг ирəд ута,
— гиҗ Исус хəрүднь келв. 9 Тиигҗ келəд Тер һалильяд үлдв.

Исус сегмуд гидг нэəрт

10 Терүнə дүүнр нəəрт йовцхав. Тедниг йовсна хөөн Исус Бийəн
медүллго нууцар бас тиигəрəн йовв. 11 Евреймүдин толһачнр нəəрт
ирəд: — Тер күн яһсмб? — гиһəд Исусиг хəəцхəв. 12 Терүнə тускар
əмтн кесгтəн шимлдҗ күүндцхəв. Зəрмнь: — Тер сəн күн, — гиҗ
келв. Зəрмнь: — Уга, тер əмтиг меклҗəнə, — гив. 13 Зуг цуһар
евреймүдин толһачнрас əəһəд, Терүнə тускар күн илəр келсн ута. 14
Нəəрин өрəлнь давсна хөөн Исус сүмд ирəд эклəд əмтиг сурһв. 15
Евреймүдин толһачнр өврəд: — Эн күн альдас тиим дала юм меддг
болхв? Энтн сурһуль дасдг ута билəлм? — гиҗ нег-негнəсн сурцхав.
16 — Эн ном Мини биш, Намаг илгəсн Бурхна ном. 17 Терүнə
таалыг күцəхəр седснь эн номиг Бурхнас эс гиҗ Бийəсм һарчахиг
лавта медх. 18 Эврəннь нернəс келҗəхнь эврəннь нерəн дуудулхар
шунна. Зуг Илгəснə нериг дуудулхар шунҗ йовсн күн йосн үн келнə.
Түүнд худл ута. 19 Таднд Моше закан өгсн биший? Зуг таднас негн
чигн күн тер закаг күцəҗəхш. Тадн юңгад Намаг алхар седҗəхмт?
— гиҗ Исус сурв. 20 — Чи хар сəкүстəч. Кен Чамаг алхар
седҗəхмб? — гиҗ əмтн хəрүцв. 21 — Би негхн əвəрц үзүлв. Тадн
цуһар алң болҗанат. 22 Моше болхла, таднд əмн бийин үзүрин
керчлһнə авъяс өгв. Тер авъяс түрүлəд Мошеһəс биш өвк-эцкнрəс
ирв. Тегəд тадн бемб өдрлə нилх кəвүдин əмн бийин үзүр керчнəт.
23 Кемр Мошен закаг эвдшгоһар тадн бемб өдрлə нилхдин əмн
бийин үзүринь керчдг болхла, Намаг бемб едрлə күүнə бий цогциг
эдгəв гиһəд юңгад тадн уурлҗахмбт? 24 Өңг-зүсəрнь кү бичə
гемшəтн. Үнн чикəр кү гемшəтн, — гиҗ Исус хəрүднь келв.



Бурхна илгəсн Аврач кемб?

25 Тер цагт Ерусалимд бəəдг зəрм əмтн: — Эн күүт толһачнр алхар
седҗəнə эсий? 26 Хəлəтн, Энтн əмтнлə күүндҗəнə, болв толһачнр
Энүг хөрҗ үг келхш. Энүг Бурхна илгəсн Аврач гиҗ тедн бас
санҗахий? 27 Эн күн альдас ирсинь бидн меднəвидн. Зуг йосн
Христос альдас ирхинь күн медхш, — гиҗ келцхəв. 28 — Тадн
Намаг медвт. Намаг альдас ирсиг бас медвт. Үннəрий? Би эврə
санаһарн ирсн утав. Намаг Илгəснь йосн үннч. Зуг тадн Терүг
медхшт. 29 Би Терүнəс ирв. Тер учрар Би Терүг меднəв. Тер Намаг
илгəв, — гиҗ Исус əмтиг сүмд сурһсн цагт чаңһар келв. 30 Тиигхлə
тедн Исусиг бəрҗ авхар седв. Зуг нег чигн күн Исусиг көндəҗ чадсн
ута. Учрнь иим: Исусин цагнь ирəд ута бəəҗ. 31 Олн заагт ик зунь
Терүнд иткəд келв: — Бурхна илгəсн Аврач ирхлəрн Эн күүнə
үзүлсн онц темдгүдəс үлү онц темдгүд үзүлхий?

Харулчнр Исусиг бəрҗ авхар илгəгдснь

32 Исусин тускар əмтн ю шимлдҗ келҗəхинь паршмуд сонсв. Терүг
бəрҗ авхар паршмуд, ах гелңгүд харулчнриг илгəв. 33 Исус иигҗ
келв: — Би таднла невчкн зуур бəəҗəһəд, Намаг Илгəснд йовхв. 34
Тадн Намаг хəəхит. Мини бəəх һазр тал тадн ирҗ чадшго учрас
Намаг олҗ чадшгот. 35 Евреймүдин толһачнр нег-негнəсн: —
Мадниг ирҗ чадшго гиһəд альдаран эн йовхар седҗəхмб? Грек
əмтиг сурһхар еврей əмтн бəəсн грек балһсд тал Эн йовҗахмн
болвза? 36 «Тадн Намаг хəəхит, зуг олҗ чадшгот. Мини бəəх һазр
тал тадн ирҗ чадшгот» гисн үтмүд юн үгмүд болҗахмб? — гиҗ
сурцхав. 37 — Ундасҗаснь Нан тал ирəд уутн. 38 Юңгад гихлə,
Бурхна Бичгт иигҗ бичəтə: «Нанд иткдг күүнə дотрас əм өгчəх усна
булг урсад бəəх», — гиж Исус байрин алдр сүл өдртнь босад, чаңһ
дууһар келв. 39 Эңд Исус Əрүн Сəкүснə тускар келлə. Терүнд итксн
күүнд, хөөннь Əрүн Сəкүсн өггдх. Итксн улст тер цагт Əрүн Сəкүсн
өггдсн ута билə, юңгад гихлə, Бурхн Исусиг өөдлүлəд ута бəəҗ.



Əмтн хоорндан əңгрснь

40 Зəрмнь Исусин үгмүд соңсад: — Эн йосн əəлдəч! — гиҗ келцхəв.
41 Зəрмнь: — Эн Бурхна илгəсн Аврач, — гив. — Бурхна илгəсн
Аврач һалильяс ирхий? 42 Бурхна Бичгт, Бурхна илгəсн Аврач
Давидин тохмас Давид бəəсн Бетлехем гидг хотнас ирхинь бичəтə
эсий? — гиҗ зəрмнь келцхəв. 43 Əмтн Исусин тускар келəд
хоорндан əңгрҗ. 44 Зəрмнь Терүг бəрҗ авхар седлə, зуг нег чигн күн
Исусиг көндəсн уга.

Евреймудин толһачнрин эс итклһн

45 Аш сүүлднь, паршмуд болн ах гелңгүд тал харулчнр хəрү ирцхəв.
— Юнгад тадн Исусиг бəрҗ эс авч ирвт? — гиҗ паршмуд болн ах
гелңгүд сурцхав. 46 — Нег чигн күн урднь тиигҗ келсн уга билə, —
гиҗ харулчнр хəрү өгв. 47 — Тер тадниг бас меклчкви? — гиҗ
паршмуд сурв. 48 — Ода күртл толһачнрас болн паршмудас нег
чигн күн итксн уга биший? 49 Уга. Зуг тер эгл əмтн закана тускар ю
медх билə? Теднд Бурхна харал тусҗ, — гиҗ паршмуд хəрүднь келв.
50 Паршмуд заагт бəəсн Никодим гидг күн бəəҗ. Тер урднь Исусла
харһдг бəəсмн. 51 — Мана Закаһар бидн түрүлəд күүг ю кесинь
медхəр сурҗ соңслго бəəҗ, зарһинь кех зөв угавидн, — гиҗ
Никодим келв. 52 — Чи бас һалильясвч? Бурхна Бичг сəəнəр дасад
медхич, һалильяс нег чигн əəлдəч төрүц ирхш, — гиҗ тедн
Никодимд хəрү өгв. 53 Энүнə хөөн цуһар гер талан тарад йовцхав.

Аля куукд куунə йовдлын тускар

8:1 Исус олив модна уул темцҗ һарад йовв. 2 Өрүн өрлə Тер дəкн
сүмин һаза ирəд зогсв. Цуһар Терүнə өөр ирəд хурцхав. Исус сууһад
əмтнд сурһмҗ өгəд дасхв. 3 Тер цагт ном цəəлһəчнр болн паршмуд
нег аля йовдл һарһад бəргдсн күүкд кү Терүнүр авч ирəд, əмтнə
чирəд зогсав: 4 — Багш, эн күүкд күн хуульч йовдл кеһəд бəргдв. 5
Мошен закан тиим күүкд улсиг чолуһар цокҗ алтн гиҗ закна. Та ю



келнəт? — гиҗ тедн сурв. 6 Тедн Исусиг серҗ тиигҗ сурцхав.
Цааранднь Исусиг хəрүһинь өгч эс чадхлань, үгəрнь бəрҗ авхар эн
күүндвриг эклцхəв. Зуг Исус екəһəд, һазр деер юм бичəд суув. 7
Тедн зогсн бəəҗ сурҗахла, Исус босад: — Тадн дундас килнц угань
хамгин түрүн энүг чолуһар шивтн, — гиҗ келв. 8 Дəкəд Исус саак
кевəрн өвдглҗ сууһад һазр деер юм бичв. 9 Энүг соңссн əмтнəс
настань эклəд йовв, тедниг дураһад наадкснь бас дахлдв. Исус
һанцарн үлдв. Күүкд күн Исусин өмн зогса бəəҗ. 10 — Тедн цуһар
яһсмб? Зарһичинь кех нег чигн күн үлдсн угай? — гиҗ Исус ормасн
босад күүкд күүнд келв. 11 — Уга күн үлдсн уга, Ах Нойн! — гиҗ
тер күүкд күн келв. — Би бас зарһичн кешгов. Эврəннь хаалһарн
йов, эн өдрəс авн килнц бичə ке, — гиҗ Исус хəрүднь келв.

Исус — орчлңгин герл

12 — Би орчлңгин герлв, Намаг дахҗах күн харңһуд йовшго. Тер
əмн җирһл өгдг герлтə болна, — гиҗ хөөннь Исус дəкн əмтнд келв.
13 — Чи эврəн Бийиннь тускар герчлҗəнəч. Чини герчллһн йосн
үнн биш, — гиҗ паршмуд өмнəснь келцхəв. 14 — Би Бийиннь
тускар герчлв чигн, Мини үгмүд үнн. Юңгад гихлə, Би альдас ирсəн
альдаран йовхан меднəв. Тадн Намаг альдас ирсинь альдаран
йовҗахинь төрүц медҗ бəəхшит. 15 Тадн əмтнə хəлəцəр кү
гемшəнəт. Би кү төрүц гемшəхшв. 16 Кемр Би кү гемшəхлəрн үнн
кевəр гемшəнəв. Юңгад гихлə, Би һанцарн бишв. Намаг илгəсн
Эцкм Нанла хамдан бəəнə. 17 Тана закаһар хойр күн герчлхлə, теднə
герчллһн чик болна. 18 Би Бийиннь тускар герчлҗəнəв. Намаг
илгəсн Эцкм бас Мини тускар герчлҗəнə, — гиҗ Исус хəрүднь келв.
19 — Чини Эцкчн альдв? — гиҗ тедн сурцхав. — Тадн Намаг чигн
болн Мини Эцким медхшит. Кемр тадн Намаг медсн болхла, Мини
Эцким бас медх билəт, — гиҗ Исус келв. 20 Цуг энүнə тускар Исус
сүмд бəрц өгдг хəəрцгин өөр зогсҗ келсмн. Исусин цагнь ирəд уга
бəəҗ, тер учрар нег чигн күн Исусиг бəрҗ авсн уга.



Мини йовх һазрт тадн ирҗ чадшгот

21 Дəкəд Исус иигҗ келв: — Ода Би йовҗанав. Тадн Намаг хəəһəд,
килнцдəн даргдад үкхит. Мини йовх һазрт тадн ирҗ чадшгот. 22 —
Энтн əмəн хорлҗ үкхəр седҗəх бəəдлтə. Юңгад гихлə, Мини йовх
һазрт тадн ирҗ чадшгот гиҗ келсмн, — гиҗ евреймүдин толһачнр
хоорндан күүндцхəв. 23 — Тадн цуһар дора бəəсн орчлңгас
болҗанат. Би болхла деед теңгрəс. Тадн эн орчлңгин əмтн. Би эн
орчлңгин бишв. 24 Би таднд келлүсв: Тадн килнцдəн даргдад үкхит.
Кемр тадн Би бəəнəв гисн үгдм эс иткхлə, тадн килнцдəн даргдад
үкхит, — гиҗ Исус цаарандан келв. 25 — Тиигхлə Та кембт? — гиҗ
тедн сурцхав. — Ю хəəҗ би таднла күүндəд суунав? 26 Кесг юм
тадна тускар Би келҗ гемшəҗ чадх билəв. Зуг Намаг Илгəснəс
соңссан орчлңд герчлҗ келҗəнəв. Намаг Илгəснь йосн үннч, — гиҗ
Исус келв. 27 Тедн Исусиг Эцкиннь тускар келжəхинь медсн уга. 28
Цааранднь Исус келҗ бəəнə: — Күмни Көвүг деер һарсна хөөн Би
бəəнəв гисм лавта медҗ авхит. Эврəннь дурарн Би юм кеҗəхшв.
Эцкимм дасхсн үгиг Би əмтнд цəəлһҗ келнəв. 29 Намаг Илгəснь
Нанла хамдан бəəнə. Терүнд кергтə юм Би оньдин кедв. Тегəд Намаг
һанцараһим Тер үддəхш. 30 Эн үгмүдин хөөн кесгнь Исуст иткв.

Исус килнцəс яһҗ сулдҗ һархин тускар келҗəнə

31 — Кемр тадн Мини номар бəəхлə, тадн йосн Мини сурһульчнр
болҗанат. 32 Тадн йосн үнниг медхит, үнн тадниг сулдхх, — гиҗ
Исус Бийднь итксн евреймүдт келв. 33 — Бидн Абрахамин үлдл
тохм, бидн нег чигн күүнд заргдад мухла болҗ йовсн утавидн. Яһҗ
чи мадниг сулдххмч? — гиҗ тедн хəрүднь келцхəв. 34 — Үнəр
келҗəнəв, килнц кеҗəх күн килнцин мухла болҗана. 35 Мухла күн
герт оньдиндан бəəҗ чадхш. Көвүн болхла мөңкиндəн гертəн бəəнə.
36 Кемр Көвүн тадниг сулдххла, тадн йосндан сул болхит. 37
Тадниг Абрахамин үлдл тохминь меднəв. Мини үгм тадна седклд
багтҗахш, тер учрар тадн Намаг алх санатат. 38 Би таднд Эврəннь



Эцкəсн үзсн юман келҗəнəв. Тадн болхла бас эврəннь эцкəсн соңссн
юман келҗəнəт, — гиҗ Исус тедңд келв. 39 — Мана эцкмдн
Абрахам, — гиҗ тедн хəрү өгв. — Кемр тадн Абрахамин үрдүд
болсн болхла, тадн Абрахамла əдл кергəн күцəх билəт. 40 Таднд
Бурхнас соңссн үнниг келҗəнəв. Тадн Намаг зөрц алхар седҗəнəт.
Абрахам тиигҗ бəəдго билə. 41 Тадн эврəннь эцкиннь кесн юмиг
кеҗəнəт, — гиҗ Исус келв. — Мадн нег эцктəвидн, Бурхн Бийнь —
мана Эцк. Бидн йосар һарсн үрдүд, — гиҗ тедн келцхəв. 42 — Кемр
Бурхн тадна Эцк бəəсн болхла, тадн Нанд дурта болх билəт. Юнгад
гихлə, Би нааран Бурхнас ирлəв. Эврəннь санаһарн Би ирсн ута
билəв, Намаг Бурхн илгəв. 43 Мини келсн үгм тадн яһад эс меднəт?
Яһад гихлə, тадн Намаг соңсхар седҗəхшит. 44 Тана Эцктн — эрлг.
Тегəд тадн терүнə дурар бəəхəр седҗəнəт. Тер кезəнəс авн үннлə
таардго алач бəəсмн. Терүнд төрүц үнн уга, худлч болн худлын эцк.
Тегəд худл терүнə төрскн келн. 45 Би үнəр келҗəнəв, тер учрар тадн
Нанд иткҗəхшт. 46 Тадна негнтн Намаг килнц һарһвч гиҗ гемшəҗ
чадхий? Би таднд үнəр келхлə, юңгад тадн эс иткнəт? 47 Бурхна
үрдүд Терүнə үг соңсна. Тадн Бурхна биш болад, Мини үгм
соңсҗахшт, — гиҗ Исус келв.

Абрахамас түрулəд Би бəəлэв

48 — Чи хар сəкүстə Шамарья күнч гиһəд бидн чикəр келсн биший?
— гиҗ евреймүд Исуст келцхəв. 49 — Би хар сəкүстə бишв. Би
эврəннь Эцкəн тевчнəв. Тадн Нанд му нер өгчəнəт. 50 Би Эврəннь
нерəн туурулхар седҗəхшв. Зуг Мини туурмҗ хəəҗəх, Мини төлə
əмтнə зарһинь кедгнь бəəнə. 51 Үнəр келҗəнəв: Үгм дахҗ күцəдг
күн мөңкиндəн үкшго! — гиҗ Исус келв. 52 — Чамаг хар сəкүснд
эзлгдсинь ода бидн йосндан үзҗəнəвидн! Абрахам болн əəлдəчнр
кезəнə өнгрҗ одв. Зуг үгим дахҗ күцəдг күн мөңкиндəн үкшго гиҗ
Чи келҗəнəч. 53 Чи мана Абрахам эцкəс деер болҗахмчи? Абрахам
өңгрв, болв əəлдəчнр кезəнə еңгрҗ одв. Бийəн кенд тоолад
тиигҗəхмч? — гиҗ евреймүд хəəкрцхəв. 54 — Кемр Би Бийдəн



туурмҗ хəəҗəхлə, тер туурмҗ юмн биш. Зуг Мини Эцкм Намаг
туурулҗана! Тадн Терүг Мана Бурхн гиҗ дууднат! 55 Тадн Терүг
төрүц меддго билəт. Зуг Би Терүг меднəв. Кемр Би Терүг медхшв
гиҗ келсн болхла, Би таднла əдл худлч болх билəв. Зуг Би Терүг
меднəв. Терүнə келсн үгмүдиг соңсҗ күцəдв. 56 Абрахам эцктн цагм
үзх гиҗ байрлҗала. Цагм үзəд ик байрта үлдв, — гиҗ Исус хəрү өгв.
57 — Чи эврəн тəв күрəд угач, яһҗ Абрахамиг үзсмч? — гиҗ
евреймүд сурцхав. 58 — Абрахам экиннь геснəс һарад уга бəəтл Би
Бəəлəв, үнəр таднд келҗəнəв, — гиҗ Исус келв. 59 Тиигхлə тедн
чолу авад Исус тал шивҗ алхар седв. Зуг Исус теднəс бултад, сүмəс
һарад йовҗ одв.

Сохр ку эдгəлһн

9:1 Нег дəкҗ Исус йовҗ йовад, нег сохр кү үзв. Тер күн һарснас авн
сохр бəəҗ. 2 — Багш, эн күн юңгад сохр һарсмб? Кен килнц
һарһсмб, эн күн аль энүнə эк-эцкнь? — гиҗ сурһульчнр Исусас
сурцхав. 3 — Тер чигн, эк-эцкнь чигн килнц һарһсн ута. Эн күүг
эдгəһəд, əмтнд Бурхна күчиг үзүлхəр цуг эн учрв. 4 Өдр чилəд ута
бəəтл бидн Намаг Илгəсн Эцкин керг күцəх зөвтəвидн. Удл ута
харңһу сө болх, тиигхлə күн юм кеҗ чадшго. 5 Эн һазр деер бəəтл
Би нарт делкəн герл болҗанав, — гиҗ келəд, 6 Исус һазрт нульмад,
шүлсəрн шора зуурч, сохр күүнə нүднднь түркв. 7 — Ода болхла
йовад Шилоах гидг уснд нүүрəн уһачк, — гиҗ Тер сохр күүнд келв.
(Шилоах гисн — «Илгəгдсн» гисн үг.) Сохр күн йовад, нүүрəн
уһаһад ирхлəрн юм үздг болв. 8 Хам-хоша бəəсн əмтн терүг һууль
һууҗ йовсинь үзсн əмтн сурцхав: — Эн һууль һууҗасн күн мөн
биший? 9 Зəрмнь: — Тертн Бив, — гив. — Уга, энтн терүнə дүрстə,
— гиҗ зəрмнь келцхəв. Эдгсн күн бийнь келв: — Тертн Бив. 10 —
Яһҗ чамд нүднə харан орв? — гиҗ тедн сурцхав. иТер хəрүднь: —
Исус гидг нертə күн шораһар бальчг кеһəд мини нүднд түркв. Дəкəд
Тер Шилоах гидг уснд нүүрəн уһа гив. Би йовад нүүрəн уһасна хөөн
үздг болв. Нүднə харан нанд орв, — гиҗ келв. 12 — Тер күн альдв?



— гиҗ тедн эдгсн күүнəс сурцхав. — Би медҗəхшв, — гиҗ эдгсн
күн хəрү өгв.

Паршмуд харан орсн кууг мөшкҗэнə

13 Тиигхлə тедн харан орсн күүг паршмуд тал авч ирцхəв. 14 Бемб
өдр Исус шүлсəрн шора зуурч, эн күүнə нүдн хара орулв. 15
Паршмуд тер күүнəс: — Нүднə харан чамд яһҗ орсмб? — гиҗ
сурцхав. — Исус мини нүдм бальчг түркв, би нүүрəн уһаһад юм
үздг болв, — гиҗ эдгсн күн келв. 16 Зəрм паршмуд: — Чамаг эдгəсн
күн Бурхнас ирсн күн биш, юнгад гихлə, энтн бемб өдриг бемб өдр
гиҗ тоолхш, — гицхəв. Зəрмнь болхла: — Килнцтə күн тиим өвəрц
юмиг яһҗ чадхмб? — гиҗ келцхəв. Теднə хəлəц-тоолврнь онц
йилһгдв. 17 — Нүднчн Тер сексн учрас чи эврəн Терүнə тускар ю
келҗ чадхмч? — гиҗ паршмуд эдгсн күүг мөшкв. Эдгсн күн: — Тер
əəлдəч, — гив. 18 Евреймүдин толһачнр терүг сохр бəəсинь, дəкəд
нүднə харан орсинь итксн ута бəəҗ. Тедн тер күүнə эк-эцкинь
дуудхар шиидв. 19 — Эн тана көвүнтн биший? Энүнə тускар тадн
сохр билə гисн бишийт? Ода яһҗ энтн юм үздг болсмб? — гиҗ тедн
сурцхав. 20 — Эн мана көвүн гиҗ бидн таньҗанавидн, энүг һарснас
авн сохр бəəсинь меднəвидн. 21 3ут яһҗ эн юм үздг болсинь, кен
нүдинь эдгəсинь бидн медхшвидн. Энүт бийəснь суртн. Мана кəвүн
нас күрсн күн, хəрүһинь таднд өгч чадх, — гиҗ эк-эцкнь келцхəв. 22
Эк-эцкнь евреймүдин толһачнрас əəһəд тиигҗ келцхəв. Юңгад
гихлə, Исусиг Бурхна илгəсн Аврач гиҗ тоолснь хурлас көегдх гисн
шиидвр евреймүдин толһачнр батлсмн. 23 Тегəд чигн эк-эцкнь: —
Энтн наста күн, бийəснь суртн, — гицхəв. 24 Паршмуд эдгсн күүг
хойрдад дуудв. — Бурхна чирəд үн кел! — гиҗ тедн келцхəв, —
Чамаг эдгəсн күүг килнцтəһинь бидн меднəвидн. 25 — Терүг
килнцтə эс килнцтəһинь би медхшв. Урднь сохр бəəһəд, дəкəд
харата болсан сəəнəр меднəв! — гиҗ эдгсн күн келв. 26 — Тер чамд
ю кесмб? Чини нүдичн яһҗ эдгсмб? — гиҗ паршмуд мөшкв. 27 —
Би таднд келҗ өглəв, тадн соңссн утат. Намаг дəкн-дəкнəс соңсх



дурн таднд яһад күрəд бəəнə? Тадн Терүнə сурһульчнр болхар бас
седҗəхмбт? — гиҗ тер хəрү өгв. 28 Тиигхлə тедн эдгсн күүг
шоодад, му келəд: — Чи эврəн Терүнə сурһульч! Бидн Мошен
сурһульчнрвидн! 29 Бурхн Мошелə күүндсинь бидн меднəвидн. Эн
күүнə тускар болхла бидн юм медхшвидн. Эн күн альдас ирсинь
медхшвидн, — гиҗ тедн келцхəв. 30 — Я-а! Акад юмб? Терүг
альдас ирсинь чигн медхшийт? Тертн болхла мини нүдм секв. 31
Бурхн килнцтə əмтиг сонсхш гисинь бидн меднəвидн. Бийинь
күндлдг Терүнə дурар бəəдг əмтиг Бурхн соңсдгинь бидн
меднəвидн. З2 Орчлң үүдснəс авн ода күртл кен чигн һарснас авн
сохр күүнд хара орулдгинь соңсгдад ута. 33 Кемр Эн Күн Бурхна
Күн биш болсн болхла, Тер иим юм үзүлҗ чадшго билə, — гиҗ
эдгсн күн хəрүднь келв. 34 — Чи килнцтə төрлəч. Маднд уха заах
зөв чамд ута, — гиҗ хəрүднь келəд, тедн эдгсн күүг хурлд ирдгинь
уурулв.

Сохр ухан-седклин тускар

35 Исус эдгсн күүг паршмуд тиигсинь соңсад, терүг олҗ авад сурв:
— Чи Күмни Көвүнд иткҗəнч? 36 — Тертн кемб, Ах Нойн минь? —
гиҗ тер сурв, — Келтн нанд, би Терүнд иткнəв. 37 — Чи ода Терүг
үзҗəнəч, Тер чамта күүндҗəнə, — гиҗ Исус келв. 38 Тиигхлə күн:
— Деед Эзн, би иткҗəнəв, — гиһəд Исуст сөгдҗ мөргв. 39 Исус
келв: — Сохр əмтнд хара орулҗ, харата əмтиг сохрулхар Би эн
орчлнд ирв. 40 Өөрнь бəəсн паршмуд: — Бидн бас сохр болҗахмб?
— гиһəд сурцхав. 41 Исус: — Кемр тадн сохр бəəсн болхла, тадн
эврəннь килнцдəн буру ута болх билəт. Зуг тадн үзҗəнəвидн гисн
төлəдəн, тадн деерəн буру толһатат.

Хөөчин тускар

10:1 — Хөөнə хаша дотр үүдəр орлго талдан орм олҗ авад орсн күн
— хулхач болн деермч, гиҗ үнəр таднд келҗəнəв. 2 Хашан үүдəр
орсн күн эврəннь хөөдин хөөч мөн. 3 Манач терүнд үүдинь секнə.



Хөд дууһинь соңсна. Тер эврəннь хөөдəн нерəрнь дуудад, дахулад
һазаран һарна. 4 Хөөч хөөдəн цутлулҗ һазаран һарһад, бийнь өмннь
һарад уралан йовна. Эзнə ду таньдг учрас тедн хөөчин ардаснь дахҗ
йовна. 5 Күүнə ду хөд медхш. Тегəд күүнə күүг тедн дахшго. Хөд
гүүһəд тарад йовҗ одх, — гив. 6 Исус үлгүрлҗ келсмн, зуг Терүнə
үгмүдин чинринь əмтн медҗ чадсн ута.

Исус — сəн хөөч

7 — Би хеөнə хашан үүднв, гиҗ үнəр келҗəнəв. 8 Нанас урд ирсн
əмтн хулхачнр болн деермчнр. Хөд тедниг соңссн ута. 9 Би лавта
үүднв. Нанар дамҗҗ орҗ һарснь əмəн харсҗ аврх. Тер күн орҗ
һарад, урһцта-идгтə һазр олҗ авх. 10 Хулхач юм хулхалхар, алхар,
күүчҗ хамхлхар ирнə. Би болхла əмтнд йосн элвг-делвг əмн-җирһл
өгхəр ирв. 11 Би сəн хөөчв. Сəн хөөч эврəннь хөөдин төлə əмəн
əрвллго өгхдəн белн. 12 Ялч болхла йосн хеөч биш. Хөд терүнə
биш. Ялч аашсн чоныг үзхлəрн, хөөдиг хаяд, əəһəд, зулад йовҗ
одна. Тиигхлə чон зəрм хөөдиг шүүрч авна, наадкснь тарад йовҗ
одна. 13 Ялч йосн хөөч биш, тер ялч болад зулҗ одна. Тер хөөдиг
йосңдан асрҗ хəлəхш. 14-15 Би сəн хөөчв. Эцк Намаг меднə, Би
Эцкəн бас меддв. Тиим кевəр Би Эврəннь хөөдəн сəəнəр меднəв,
хөөдм Намаг бас меднə. Эврəннь хөөдин төлə Би əмəн əрвллго
өгхдəн белнв. 16 Талдан хөд Наңд бас бəəнə. Тедн эн сүргин хөд
биш. Би тедниг бас дахулҗ авч ирх зөвтəв. Тедн Мини ду бас соңсх.
Удл уга цуһар нег хөөчтə нег сүрг болх! 17 Би əмəн хəрү авхин төлə
өгхдəн белнв. Тер учрар Эцк Нанд хəəртə. 18 Кен чигн Мини əмиг
булаҗ авч чадшго. Би эврə дурарн əмəн өгчəнəв. Əмəн өгх чигн,
хəрү авх чигн йосн Нанд бəəнə. Тиигҗ Нанд Эцкм закв, — гиҗ Исус
келв. 19 Эн үгмүдин хөөн еврей əмтн хоорндан хувагдв. 20 — Эн —
ухань көндрсн хар сəкүстə күн. Ю хəəҗ Энүг соңсҗант? — гиҗ
кесгнь келцхəв. 21 3əрмнь: — Хар сəкүснд эзлгдсн күн тиигҗ
келшго. Хар сəкүсн сохр күүнд хара орулҗ чадхмб? — гицхəв.



Евреймуд Исуст иткҗэхш

22 Үвл болсмн. Ерусалимд һол сүм шинрүлҗ нерəдлһнə нəр болв.
23 Исус сүмин хашан дотрк Соломон хаана нертə бəəрн дотраһар
йовҗ йовла. 24 Əмтн Терүнə өөрнь зогсв. — Кедү күртл Чи мадниг
өврүлҗ зовахмч? Кемр Чи Бурхна илгəсн Аврач болхла, тодрхаһар
кел мадңд, — гиҗ тедн келцхəв. 25 Исус иигҗ келв: — Би таднд
келлəв. Тадн итксн угат. Эцкинм күчəр кесн йовдлмуд Мини тускар
келҗəнə. 26 Тадн Мини хөд биш болсн учрас Нанд иткҗəхшит. 27
Мини хөд дууһим соңсна. Би тедниг таньҗ меднəв. Тедн Намаг
дахҗ йовна. 28 Би теднд мөңк җирһл өгнəв. Тедн мөңкиндəн үкшго.
Мини хөөдиг Нанас күн булаҗ авч чадшго. 29 Нанд Эцкин өгсн
юмн цуг юмнас деер. Тедниг Эцкəс күн булаҗ чадшго. 30 Эцк Би
хойр ни-негнвидн. 31 Тиигхлə евреймүд саак кевəрн Исусиг алхар
чолу һартан авцхав. 32 Зуг Исус: — Би тана чирəд Эцкин даалһсн
кесг сəн йовдлмуд күцəвүв. Ямаран йовдлас көлтə тадн Намаг
чолуһар цокхар седҗəхмт? — гиҗ келв. 33 — Бидн чамаг сəн
йовдлмудас көлтə цокхар седҗəхшвидн. Чамаг Бурхиг му келснə
телəд, эгл күн Бийəн Бурхнд тоолсн төлəд чолуһар цокхар
седҗəнəвидн, — гиҗ евреймүд хəрүцв. 34 — «Тадн — бурхд» гиҗ
Бурхн келснь тадна Заканд бичəтə биший? 35-36 Бурхна Бичгт бəəсн
үгмүд мөңкиндəн үнн болдгинь бидн меднəвидн. Бурхна Үг авсн
улсиг бурхд гиҗ Бурхн нерəдсн биший? Намаг Эцкм шүүҗ авад
орчлңд илгəв. Би — Бурхна Көвүнв гиҗ келхлə, Бурхиг муурулҗана
гиһəд яһад тадн Намаг гемшəҗəхмбт. 37 Кемр Мини Эцкин даалһсн
йовдлмудыг Намаг эс күцəхлə, бичə Нанд итктн! 38 Кемр Мини
Эцкин даалһсн йовдлмудыг Би күцəхлə, Мини үгд эс итквчн, Мини
кесн йовдлмудт итктн. Тиигəд Би Эцклə негдəд, Эцк Нанла негдəд
бəəдгинь медхит, — гиҗ Исус келв. 39 Тедн саак кевəрн Исусиг
бəрҗ авхар седв, зуг Исус тедңд бəргдсн уга. 40 Цааранднь Исус
дəкəд Йордан һолын телтр эрг тал һарч йовад тенд үлдсмн. Тенд
Йохан урднь əмтиг уснд кирслсмн. 41 Олн күн Исусур ирлə: —
Йохан өвəрц йовдлмуд эс үзүлв чигн, зуг эн күүнə тускар келснь



цугнь үнн, — гиҗ тедн келцхəв. 42 Тенд олн əмтн Исуст итксмн.

Лазарин укл

11:1 Йудья һазрин Бетəнья хотнд Лазарь гидг күн гемтҗ. Тер Март
Мирьям гидг хойр эгчтə бəəдг бəəҗ. 2 Мирьям каңкнсн үнртə тосиг
Деед Эзн Исусин көлднь түркəд, үсəрн арчдг күүкд күн. Терүнə дү
Лазарь күнд гемтə бəəҗ. 3 — Деед Эзн, Тана хəəртə үр икəр
гемтҗəнə, — гиҗ эгчнр Исус тал зəнг илгəв. 4 Исус энүг соңсад: —
Эн гемəс көлтə Лазарь үкшго. Бурхиг туурулхин төлə цут эн учрх.
Бурхна Көвүг бас туурулхин төлə эн гем ирҗ, — гиҗ келв. 5 Март,
Мирьям болн Лазарь һурвнд Исус ик дурта бəəҗ. 6 3уг Лазариг
гемтə бəəсинь соңсв чигн, Исус бəəсн һазртан хойр өдртəн бəəв. 7
Энүнə хөөн Исус эврəннь сурһульчнртан: — Хəрү Йудья һазрур
йовхмн, — гиҗ келв. 8 — Багш, тенд əмтн Таниг чолуһар цокхар
седлə. Тер бийнь Та тиигəрəн йовх санатавт?! — гиҗ сурһульчнр
келв. 9 — Арвн хойр часин кемҗəнд өдр герлтə болна, тиим эсий?
Өдрəр йовсн күн бүдршго, тер эн орчлңгин герлиг үзнə. 10 Ора
сөөһəр йовдг күн бүдрх, юңгад гихлə, тер герл уга, — гиҗ Исус
келв. 11 — Мана үр Лазарь унтҗ одв, зуг Би терүг серүлхəр
йовҗанав, — гиҗ Исус немҗ келв. 12 — Деед Эзн, кемр тер унтсн
болхла, тертн эдгҗəх болвза? — гиҗ сурһульчнр сурв. 13 Исус
теднд Лазарь өңгрв гиҗ келлə, зуг сурһульчнр Исусиг нөөрин тускар
келҗəхинь санв. 14 Тиигхлə Исус: — Лазарь өңгрҗ одв, — гиҗ илəр
келв. 15 — Терүнлə хамдан урднь эс бəəсндəн Би байрлҗанав. Энүн
деерəс тадн Нанд иткхит. Эн учрсн юмн таднд туста болх. Лазарь
тал йовцхай, — гиҗ Исус немҗ келв. 16 Тиигхлə Томас гидг күн
(тер Икрин өрəсн бəəсмн) наадк сурһульчнрт келв: — Йовцхай!
Исусла хамдан үкцхəй!

Исус эгч духойрин зуркинь тогтнулҗана

17 Исусиг ирхд Лазарин цогцнь дөрвн өдр үкəрт кевтсн бəəҗ. 18
Бетəнья Ерусалимас һурвн дууна шаху бəəсмн. 19 Урднь Март



Мирьям хойрт кесг евреймүд ирəд, теднə ахиннь тускар һундл
төрүлж. 20 Исусиг аашсинь соңсад, Март Терүг тосхар һарв,
Мирьям гертəн үлдв. 21 — Деед Эзн минь, Таниг энд бəəсн болхла,
дүм үкшго билə. 22 Болв би ода чигн меднəв, Бурхн сурсн юмитн
Танд өгх, — гиҗ Март Исуст келв. 23 — Чини дүүчн əмдрх, — гиҗ
Исус хəрүднь келв. 24 — Би меднəв, тертн сүл өдрт əмдрллһнə өдрт
əмдрх, — гиҗ Март келв. 25 — Би — əмдрллһн болн җирһл. Нанд
иткдг күн үкв чигн əмдрх. 26 Болв əмд деерəн Нанд иткснь төрүц
үкшго. Чи Мини келсн үгд иткҗəнчи? — гиҗ Исус сурв. 27 — Э,
иткҗəнəв, Деед Эзн, Таниг орчлнд ирсн Бурхна Көвүн — Бурхна
илгəсн Аврач гисинь иткҗəнəв, — гиҗ Март хəрү өгв.

Исус уульҗана

28 Цуг энүг келəд, Март хəрҗ ирəд, дү күүкəн дуудад: — Багш ирв,
энд бəəнə. Тер чамаг дуудҗана, — гиҗ шимлдҗ келв. 29 Мирьям
үгинь соңсад, босад Исус тал адһҗ һарад йовв. 30 Исус тер хотн
дотр орад уга бəəсмн. Тер Мартан тоссн ормд зогсҗала. 31
Мирьямин герт ирсн евреймүд терүнд сана зовҗ төвкнүлҗəлə.
Мирьямиг босад йовхлань, терүг үкəр тал уульхар йовҗана гиҗ
санад, тедн ардаснь дахв. 32 Мирьям Исусин бəəсн һазрт ирəд,
Терүг үзəд, көлднь киисəд келв: — Деед Эзн минь! Таниг энд бəəсн
болхла, дүм үкшго билə, — гив. 33 Исус оркрҗ уульҗах Мирьямиг
болн евреймүдиг үзəд, һашудҗ гейүрв. 34 — Терүнə цогцинь тадн
альд тəвсмт? — гиҗ Исус сурв. — Йовхм, Та эврəн үзхит, — гиҗ
тедн келцхəв. 35 Исус уульв. 36 — Энтн үнəр Лазарьт хəəртə бəəҗ,
— гиҗ евреймүд нег-негндəн келцхəв. 37 Тер бийнь зəрмнь: — Сохр
күүнд хара өгсн күн Лазариг өңгрүлшгоһар юңгад юм эс кесмб? —
гиҗ келцхəв.

Исус Лазариг эмдрулҗэнэ

38 Исус гейүрəд үкəр тал йовв. Үкəр гисн хадын көндə билə. Хадын
амн чолуһар хаалһата бəəҗ. 39 — Эн чолу түлкəд хооран кетн, —



гиҗ Исус закв. Үксн күүнə эгчнь Март: — Деед Эзн минь, тендəс
үмкə үнр һарчана, Лазарин цогцнь дөрвн өдр үкəрт кевтнə, — гив.
40 Тиигхлə Исус: — Би чамд келлүсв, кемр иткхлəчн, Бурхна
туурмҗ чамд үзгдх, — гиҗ хəрү өгв. 41 Чолут түлкəд хооран кеснə
хөөн Исус теңгр хəлəһəд келв: — Аав минь, Намаг соңсҗасн төлəд
Би Чамд ханлт өргҗəнəв. 42 Би меднəв, Чи Намаг оньдин соңснач.
Би цуг энүг энд зогссн əмтнə төлə келҗəнəв. Чи Намаг илгəввч
гиснд эдниг итктхə гиҗ келҗəнəв. 43 Эн үгмүд келəд Исус чаңһар
дуудв: — Лазарь, һар нааран! 44 Үксн күн һарв. Терүнə һар-көлнь
еврей əмтнə заңшалар цаһан кенчрəр, чирəнь альчурар оралһата
бəəсмн. — Боодһаһинь тəəлəд, йовултн, — гиҗ Исус келв.

Деед хург Исусиг алхар шиидснь

45 Мирьям тал ирсн евреймүдин кесгнь Исусин кесн өвəрц үзəд
Терүнд иткв. 46 3уг зəрмнь паршмуд тал йовад, учрсн йовдлын
тускар цəəлһҗ келҗ өгв. 47 Ах гелңгүд болн паршмуд Деед хург
кев: — Эн күн дала өвəрц йовдлмуд кенə. Ода яахмб? — гиҗ тедн
сурцхав. 48 — Кемр бидн Терүңд зөв өгəд бəəхлə, Тер кех юман
цааранднь кех, тер учрар цуһар Терүнд иткх. Тиигхлəнь Римин улс
ирəд мана сүмиг болн келн əмтиг уга кеһəд тарах, — гиҗ тедн
келцхəв. 49 Кəəп гидг күн тер жилд ах гелң болҗ йовсмн тер: —
Тадн юм медҗəхшит. 50 Нег келн-əмтн үкхин ормд нег күн цуг келн
əмтнə төлə үкснь деер болхиг тадн медҗəхшийт? — гив. 51 Тер эврə
уханасн эн үгмүд келсн уга, тер цагт ах гелң болсн төлəд тер Исус
еврей əмтнə төлə үкх гисн əəлдхлиг келҗ өгв. 52 Болв һанцхн еврей
əмтнə төлə биш, цуг олн зүсн нутгт бəəсн Бурхна үрдүдин төлə,
тедниг цуглулҗ негдүлхин төлə Исус əмнəсн хаһцулгдх. 53 Тер
өдрəс авн тедн Исусиг алх арһ хəəдг болв. 54 Тер учрар Исус еврей
əмтнə заагт ил йовдган уурв. Тер эҗго көдəн өөр бəəсн Эпрам гидг
хотнур йовҗ одв. Тенд Исус эврəннь сурһульчнртаһан бəəв. 55
Йудья əмтнə Песах гидг нəр өөрдҗ йовла, əрвсллһнə йос күцəхин
төлə, кесг əмтн еврей нутгин һазр болһнас Ерусалим балһснур



ирцхəв. 56 Тедн Исусиг хəəлдəд, сүмд ирəд нег-негнəсн: — Эн
байр-нəəрт Тертн иршго болвза? — гиҗ сурцхав. 57 — Кемр Исусиг
альд бəəхинь күн медхлə, Терүг бəрҗ авхар дарунь теднд келҗ өгх
зөвтə, — гисн заквр ах гелңгүд болн паршмуд һарһв.

Мирьям Исусин көлднь каңкнсн унртə тос асхснь

12:1 Песах гидг нəр күртл зурһан өдр үлдҗ. Исус Бетəнья гидг
Лазарь бəəсн хотнур ирв. Тер хотнд урднь Исус Лазариг əмдрүлсмн.
2 Энд Исусин төлə байрин хот белдв. Март хотынь зөөһəд ширə
деер тəвв. Лазарь талдан гиичнрлə болн Исусла хамдан ширə эргҗ
сууҗ. 3 Мирьям савд [литрин өрəл дүңгə] кесн нард гидг үнтə
каңкнсн үнртə тосиг авад, Исусин көл деернь асхад, үсəрн арчв. Гер
каңкнсн үнрəр дүүрв. 4 Исусин нег сурһульч Йуда Искериот (хөөннь
тер Исусас урвсмн): 5— Эн тосиг һурвн зун цаһан мөңгнд хулдад,
меңгинь һуульһнч əмтнд өгх йоста бəəсн юмн, — гиҗ келв. 6 Тер
энүг һуульһнч əмтнд санань зовад, теднə арһинь хəəхин төлə келсн
биш тер хулхач болад тиигҗ келв. Йуда меңг хадһлдг хəəрцгтə
бəəҗ. Тегəд тер мөңгəн бəəҗ-бəəҗəһəд эврəн эдлдг бəəсмн. 7 — Эн
күүкд күүг бичə гемшəтн. Эн тосиг Намаг оршахар эн хоршаҗ
хадһлтха! 8 Тадна өөр угатя яду əмтн оньдин бəəх. Би болхла удл
уга таднас салхв, — гиҗ Исус келв.

Лазарин тускар болсн нууц куундлһн

9 Тер саамд кесг евреймүд Исусиг тенд бəəсинь медчкəд ирцхəв.
Тедн һанцхн Исусиг хəлəхəр биш дəкəд Лазариг үзхəр ирҗ. Юңгад
гихлə, тедн Лазариг Исус əмдрүлҗ гисн зəңг соңсҗ. 10-11
Евреймүдин ик зунь Лазарас көлтə ах гелңгүдиг үлдəһəд, Исус тал
ирəд, Терүнə итклд орсн төлəд ах гелңгүд Лазариг бас алхар седв.

Ик байртаһар Ерусалим балһснур орҗ ирлһн

12 Маңһдуртнь Песах гидг байрта нəəрт ирсн əмтн Исусиг



Ерусалим тал ирҗ йовхинь сонсв. 13 Тедн шавар зандн модна
бүчрмүд авад, Исусиг тосҗ һарв. — Бурхн тууртха! Деед Эзнə нерн
деерəс ирснь əдстə болтха! Израилин Хан əдстə болтха! — гиҗ олн
əмтн хəəкрцхəв. 14 Исус баахн элҗгниг олҗ авад унад йовҗ. 15
«Сиона күүкн бичə ə! Хəлə! Баахн элҗгниг унҗ авсн чини Хан йовҗ
йовна» гиҗ Бурхна Бичгт бичəтə бəəнə. 16 Түрүлəд Исусин
сурһульчнр яһад тиигҗəхинь медсн ута. Зуг Терүг өврмҗтə кевəр
əмдрснə хөөн тедн Исусин тускар Бичгт тиигҗ бичгдсинь тодлв.
Яһад иигҗ кесинь бас тедн тодлв. 17 Исус Лазариг үкəрəснь дуудҗ
авад, цогцинь яһҗ əмдрүлсинь үзсн əмтн зогсл ута күн болһнд келдг
бəəсмн. 18 Ода тедн тиим өвəрц йовдл кесн күн аашсиг медəд, һарч
Исусиг тосв. 19 — Бидн ю эс кеввчн тус болжахш. Цут нарт делкə
Терүг дахҗ йовна! — гиҗ паршмуд уурлад хоорндан келцхəв.

Исус эврəннь уклин тускар келснь

20 Тер байрт ирсн əмтн заагт нег цөөкн грек келн əмтн Бурхнд
сөгдхəр ирҗ. 21 Тедн һалилья һазрин Бетсəд хотна Пилип гидг
Исусин сурһульч тал өөрдəд: — Тана зерг, бидн Исусиг үзх саната
билəвидн, — гиҗ сурцхана. 22 Пилип Андрей тал йовад энүнə
тускар келв, тедн хоюрн тер əмтнə тускар Исуст келв. 23 Исус иигҗ
келв: — Күмни Көвүнə, Мини туурхин цаг ирв. 24 Би үнəр
келҗəнəв: Буудян экн һазрт унад эс үкхлə, негхн болҗ үлднə. Кемр
буудян экн үкхлə, олн буудя өгч урһна. 25 Тер учрар əмəн əрвлснь
əмəн геех. Эн орчлнд əмəн əрвлдгонь мөңк җирһл эдлх. 26 Нанд
церглҗəх күн Намаг дахҗ йовтха! Мини бəəсн һазрт зарцм бəəнə.
Нанд церглҗəх күүнд Эцкм ачинь хəрүлх. 27 Мини седклм икəр
зовҗ бəəнə. Ю келхв ода? Аав минь, Намаг эн цагас гетлүлит! Зуг
Би эн цагин төлə ирсн бəəнəв! 28 Аав минь, нерəн туурултн! — Би
туурлав, болв дəкн туурхв! — гисн дун генткн теңгрəс соңсгдв. 29
Тенд зогссн олн əмтнəс зəрмнь тер дууг соңсад, эн оһтрһун дун һарв
гиҗ келцхəв. Зəрмнь Бурхна элч Терүнлə күүндв гив. 30 — Эн дун
Мини төлə биш тадна төлə, — гиҗ Исус келв. 31 Ода эн орчлңгин



зарһ келһнə цаг ирв, эн орчлңгин Нойн цааран көөгдх. 32 һазрас
деегшəн өрггдх цагт цуг əмтнə оньг Нанд тусх. 33 Эн үгмүдəр Исус
ямаран үклəр үкхин тускар цəəлһҗ келв. 34 Олна заагт бəəсн улс: —
Бидн Бурхна Бичгт Христос мөңкинд əмд бəəх гиҗ умшлавидн. Ода
юңгад Та Күмни Көвүн деегшəн өрггдх гиҗ келҗəхмт? Күмни
Көвүн гиснь кемб? — гиҗ келцхəв. 35 — Таднла бəəсн герлд бачм
цаг үлдв. Харңһу эс болтл, өдрин герлтəд йовтн. Харңһуд йовсн күн
альдаран йовсан медхш. 36 Герл герлтҗəх кемд герлд итктн. Герлин
көвүд болхит! — гиҗ Исус теднд келəд, һарад цааран йовҗ одв.

Евреймуд иткҗəхш

37 Исусиг кесг өвəрц йовдлмуд үзүлвчн əмтн Терүнд итксн ута. 38
Цут эн Эшья гадг əəлдəчин келснь бүтдгəр учрв: «Деед Эзн! Кен
мана келснд итксмб, кенə нүднд Деед Эзнə күч секгдсмб?» 39 Тедн
иткҗ чаддго бəəҗ, энүнə учринь Эшья гидг əəлдəч: 40 «Нүдəрн бичə
үзтхə гиһəд, ухаһарн бичə медтхə гиһəд, Бурхн теднə нүдинь сохлҗ,
ухаһинь хаав. Тегəд тедн бийəн эдгəхəр Нан тал эргҗ хəлəшго гиҗ
Деед Эзн келв», — гиҗ келв. 41 Эшья Деед Эзнə туурмҗ үзсн учрар
Терүнə тускар иигҗ келсмн. 42 Тер цагт толһачнр дундас кесгнь
Исуст иткв. Зуг паршмуд тедниг хурлас салһх гиһəд, эврəннь итклин
тускар ил келдго бəəсмн. 43 Əмтнə магтлһн Бурхна магталас теднд
деер бəəҗ.

Исусин уг — зарһч

44 — Нанд иткдг күн Нанд биш Бийим илгəсн Бурхнд иткнə. 45
Намаг үздг күн Бийим илгəсн Бурхиг үзнə. 46 Би — Йосн герлв.
Нанд итксн күүг харнһуд үлдəшгоһар Би эн орчлнд ирв. 47-50 Мини
үгм соңсад эс күцəдг күүнд Би зарһч бишв. Би эн орчлңгиг
гемшəхəр ирсн утав. Эн орчлңгиг харсҗ аврхар ирв. Намаг һолҗ
Мини келсим эс күцəсн күүнд зарһчнь бəəнə. Үгм сүл өдрт терүнə
зарһч болх. Би эврəннь нернəс келсн угав. Бийим илгəсн Эцкм иигҗ
келх заавр өгв. Терүнə заавр — мөңк җирһл гисинь Би үнəртəн



меднəв. Мини Эцкимм зааҗ əгсн үг Би таднд келҗəнəв.

Исус сурһульчнриннь көл уһаҗана

13:1 Песахин байрин өмнк өдр билə. Эн һазриг үлдəһəд, Эцкүрн
хəрү йовх цаг ирсинь Исус медəд бəəлə. Исус эн Һазрт бəəх
сурһульчнртан дегд энкр билə, үктлəн чигн эңкр билə. 2 Сурһульчнр
Исусла хамдан асхни хот эдлв. Тер цагт эрлг Шимона Искериотин
көвүнд Йудад Багшас урвах уха-сана орулв. 3-5 Бурхн Эцк Исусин
һарт бəəсн күчəн өгсинь болн Тер Бурхнас ирəд ода Бурхн тал хəрҗ
йовхинь Исус медв. Исус босад, деерк хувцан тəəлҗ, альчурарн
бийəн бүслв. Цааранднь Тер савд ус кеһəд, сурһульчнрин көл
уһаһад, бүслсн альчурарн арчв. 6 Шимон Пётр тал Исус еердхлəнь
тернь: — Деед Эзн минь! Та мини көл уһахар седҗəнт? — гив. 7 —
Ода Намаг ю кеҗəхинь чи медҗəхшич, зуг хөөннь медхич, — гиҗ
Исус хəрү өгв. 8 — Та мини көл төрүц уһашгот! — гиҗ Пётр келв.
— Кемр Би Чини келичнь эс уһахла, чи Нанла хамдан негдшгоч, —
гиҗ Исус хəрүднь келв. 9 — Тиигхлə, Деед Эзн минь, һанцхн көл
биш, һарм, толһаһм бас уһатн, — гиҗ Пётр келв. 10 — Цевр күүнə
һанцхн көлинь уһах кергтə, юнгад гихлə, терүнə цогцнь цевр. Тадн
цевр бəəнəт, зуг цуһар биш, — гиҗ Исус хəрүднь келв. 11 Терүнəс
урвх күүг Исус медлə, тегəд чигн цуһар цевр бишит гив. 12
Сурһульчнрин кəлинь уһаһад, Исус деерк хувцан өмсəд, Эврəннь
ормдан ирəд суув. — Тадндан гиҗ Би ю кесинь медгдҗəнү? 13 Тадн
Намаг Багш, Деед Эзн гинəт. Чик, тертн мөн. Би, Деед Эзн, Багшв.
14 3уг көлитн уһаҗ өглəв. Ода тадн тиигҗ, нег-негнднь көл уһах
зөвтəт. 15 Тадниг үлгүр автха гиһəд, тиигҗ кетхə гиһəд, уһаҗ өглəв.
16 Үнəр келҗəнəв. Зарц Эзнəс, элч Илгəснəс деер биш. 17 Энүг
медəд, цугинь күцəҗəх күн буйн-кишгтə! 18-19 Цуттаннь тускар
келҗəхшв. Кениг йилһҗ авсан меднəв. Зуг «Мини өдмг идҗəснь
өмнəсм һаран өргв» гисн Бурхна Бичгин үгмүд бүттхə! Энүг учрхин
өмн Би əəлдҗ келҗəнəв. Энүг учрсн хөөн БИ БƏƏНƏВ гисндм Тадн
дарунь иткхит. 20 Үнəр келҗəнəв. Мини илгəсн кү седклдəн



оруддгнь Намаг орулҗахнь мөн. Бийим орулдгнь — Бийим Илгəсиг
орулх, — гиҗ Исус келв.

Исусиг бэрҗ өгх кун

21 Энүг келəд, цааранднь Исус икəр үүмəд: — Тадн дундас негнь
Намаг бəрҗ өгх гиҗ үнəр келҗəнəв, — гив. 22 Сурһульчнр
нег-негнүрн хəлəлдəд, кенə тускар келҗəхинь санад өврəд бəəцхəв.
23 Исусин хамгин дурта нег сурһульч Терүнə өөр суув. 24 Шимон
Пётр — кенə тускар келҗəхинь сур — гиҗ терүнд докъялҗ келв. 25
Тер сурһульч толһаһан Исусур өөрдүлəд: — Деед Эзн минь! Терчн
кемб? — гиҗ сурв. 26 — Мини шүүслҗ өгсн өдмгиг авсн күн тер
болх, — гив. Исус өдмг шүүслəд, Шимона Искериотин көвүнд
Йудад өгв. 27 Йуда өдмг авсн цагт терүн дотр эрлг орҗ одв. — Кех
юман шулуһар ке, — гиҗ Исус терүнд келв. 28 Юңгад Исус терүнд
тиигҗ келҗəхинь нег чигн күн медсн уга. 29 Йуда мөңгнə
хоршалһна хəəрцгтə болсн учрас зəрмнь Исусиг терүг байрин өдрт
юм хулдҗ автха, эс гиҗ мөңгнə нег хүвинь угатя əмтнд өгтхə гиҗ
зəрмнь санцхав. 30 Өдмгинь авад, Йуда дарунь гертəс һарв. Харңһу
сө бəəҗ.

Шин заавр

31-35 йуда һарад йовҗ одхла Исус: — Ода Күмни Көвүн туурв.
Терүгəр дамҗад Бурхн туурв. Кемр Бурхн Күмни Көвүһəр дамҗад
туурсн болхла, Терүг Бурхн Эврəн туурулх, тер дарунь туурулх.
Мини хəəртə үрдүд! Таднла бəəх цагм чилҗəнə. Намаг санад хəəхит.
Толһачнрт келсн үгəн таднд ода келҗəнəв: Мини йовх һазрур тадн
ирҗ чадшгот. Шин заавр өгчəнəв: Нег-негндəн дурта болтн. Би
таднд дурта болсн кевəр нег-негндəн дурта болтн. Кемр тадн тиигҗ
бəəхлə, Мини сурһульч гиҗ тадниг əмтн медх, — гиҗ келв.

Исус Пётрин гөрдлһнə тускар келҗəнэ



36 — Деед Эзн Мини, Та альдаран йовҗант? — гиҗ Шимон Пётр
Исусас сурв. — Мини йовсн һазрур ода чи йовҗ чадшгоч, зуг
хөөннь Намаг дахад йовхич, — гиҗ Исус хəрүднь келв. 37 — Деед
Эзн минь! Юнгад би Таниг ода дахҗ эс йовҗ чадҗахмб? Би Тана
төлə əмəн өгхд белнв, — гиҗ Пётр келв. 38 — Чи Мини телə əмəн
əгх белнч? Үнəр чамд келҗəнəв, эр така эс хəəкртл, чи һурв дəкҗ
Нанас гөрдхч, — гиҗ Исус тиигхлə келв.

Бурхн Эцкур йовх хаалһин тускар

14:1-4 Тадна седкл бичə үүмтхə! Бурхнд итктн, Нанд бас итктн!
Эцкимм герт хорас дала. Тадндан бəəр белдхəр ода Би йовҗанав.
Тиим эс бəəсн болхла, тиигҗ келшго билəв. Одад хорас белдснə
хөөн бəəсн ормдан тадниг бəəлһхəр Би хəрү нааран ирҗ тадниг
авнав. Альдаран йовх хаалһинь меднəт! 5 — Деед Эзн! Бидн Таниг
альдаран йовхитн медҗəхшвидн. Йовх хаалһитн ода яһҗ бидн
медхвидн, — гиҗ Томас Исуст келв. 6-7 Би — хаалһв, Би — үнн
болн җирһлв, һанцхн Нанар дамҗҗ Эцкүрм күрч чадхит. Кемр тадн
Намаг медсн болхла, Мини Эцкиг бас медх билəт. Эн өдрəс авн тадн
Терүг медəд үзхит, — гиҗ Исус келв. 8 — Эцкəн маднд үзүлтн,
дəкҗ юмн керго, — гиҗ Пилип келв. 9 — Эцкəн үзүл гиһəд юңгад
келҗəхмч? Тиим дала цагт Би таднла бəəнəв, тер бийнь чи Намаг
медҗəхшийч. Намаг үзснь Эцким үзнə. 10 Намаг Эцклə негдҗ
бəəдгинь Эцкиг Нанла негдҗ бəəдгинь, чи иткҗəхшийч? Таднд
келсн үгəн Эврəннь нернəс келҗəхшв. Нанла негдҗ бəəдг Эцк үүлəн
күцəҗəнə. 11 Намаг Эцклə негдҗ бəəдгинь, Эцкиг Нанла негдҗ
бəəдгинь итктн! Тиим биш болхла Мини кесн үүлин телə итктн. 12
Үнəр келҗəнəв Намаг Эцк талан йовҗах учрас Нанд иткснь Мини
кесн үүл күцəһəд, энүнəс икəр күцəх. 13 Мини нерн деерəс юм
сурхлань цугинь күцəхв. Көвүһəрн дамжҗ Эцк туурх. 14 Кемр Мини
нерн деерəс тадн сурхлатн, Би сурсиг күцəхв.

Исус Əрун Сəкуснэ тускар келҗэнэ



15 — Кемр тадн Нанд дурта болхла, Мини зааврмудыг күцəхит. 16
Би Эцкəсн сурнав. Тер таднд талдан Туслгчиг илгəх. Тер мөңкиндəн
таднла үлдх. 17 Тер Туслгч — Бурхна туск үн медүлдг Сəкүсн.
Терүг үнн седклəрн орулҗ авх арһ орчлнд ута. Тер юңгад гихлə,
тедн терүг үзҗəхш. Тедн Терүг медҗəхш, һанцхн тадн Терүг
меднəт. Ода Тер таднта бəəнə. Цааранднь чигн тадна дотр бəəх. 18
Тадниг өнчəр үлдəлго, Би хəрү ирхв. 19 Удл уга орчлң Намаг үзшго.
Зуг тадн Намаг үзхит. Би əмд бəəхв, тер учрар тадн бас əмд бəəхит.
20 Тер өдрт тадн Намаг Эцктə негдҗ бəəдгинь, тадниг Нанта негдҗ
бəəдгинь, Намаг таднла негдҗ бəəдгинь медхит. 21 Мини
зааврмудыг хадһлдг, күцəдг күн Нанд дурта болна. Нанд дурта
болдг күүнд Мини Эцкм дурлна. Би бас терүнд дурлхв. Бийəн
медүлхв, — гиҗ Исус хəрүднь келв. 22 — Деед Эзн, юңгад Та
орчлнд биш һанцхн маднд бийəн медүлхəр бəнт? — гиҗ Йуда
(Искериот биш) келв. 23 — Нанд дурта болдгнь Мини заасар бəəх.
Эцкм терүнд дурта болх. Терүн тал ирəд, бидн хамдан бəəхвидн. 24
Нанд дурго болдгнь Мини үгəр бəəшго. Тадна соңсчасн үгмүд Мини
үгмүд биш, Намаг илгəсн Эцкинм үгмүд. 25-26 Энүг Би таднла
бəəсн цагт келҗəнəв. Туслгчиг, Əрүн Сəкүсиг, Мини нерн деерəс
Эцкм илгəх. Тер таднд цугинь зааҗ өгх. Мини келсн үгиг тадна
сананд орулх. 27 Би таднд эв өгчəнəв. Эврəннь эвəн таднд өгчəнəв.
Эн орчлңгин кевəр эв өгчəхшв. Бичə үүмтн, бичə əəтн! 28 Би таднас
салад йовҗанав. Зуг Би хəрү ирхв гисн үгмүдм тадн урднь соңслат.
Кемр тадн нанд йосндан дурта бəəсн болхла, тадн Намаг Эцкүрн
йовҗана гиһəд икəр байрлх билəт. Тер юңгад гихлə, Эцкм Нанас үлү
алдр. 29-30 Би энүг урдаснь келҗəнəв. Цугтан эн күцхлə, тадн Нанд
иткхит. Дəкҗ Би таднд юм келҗ чадшгов. Эн орчлңгин нойн аашна.
Намаг нойлх йосн терүнд уга. 31 Зуг Би Эцкдəн дуртав, Бурхна
заасар үүлəн күцəҗəнəв. Энүг орчлң медх зөвтə! Бостн, ода йовий!
— гиҗ Исус келв.

Исус уста узмин иш мөн



15:1-3 Цааранднь Исус иигҗ келв: — Би — уста үзмин ишв. Уста
үзм урһадгнь — Эцкм. Мини деер бəəсн темс өгдго бүчриг Тер
чавчад хайчкна. Зуг темс өгдг бүчриг урһцта болтха гиһəд цеврлнə.
Тадн болхла ода Мини үгəр цеврлгдвт. 4 Нанла хамдан негдҗ бəəтн.
Би таднла бас негдҗ бəəхв. Бүчр ишин əңг болсн учрас темс өгч
чадна. Зуг бүчр эврəн бийнь темс өгч чадшго. Тиим кевəр тадн
Нанла негдҗ эс бəəхлə, темс өгч чадшгот. 5 Би ишв, тадн бүчрмүд.
Нанла негдҗ бəəдг күн болн Би терүнлə негдҗ бəəхлə, тер олзта
темс өгнə. Тадн Намаг утаһар юм күцəҗ чадшгот. 6 Нанла негдҗ эс
бəəдг күн уста үзм урһҗасн ишəс салһад хайгдсн бүчр мет хумхарҗ
хагсҗ одна. Тедниг цуглулҗ һалд хайҗ шатана. 7 Кемр тадн Нанла
негдҗ бəəһəд үгм күцəхлə, сурх юман сурхлатн — цутнь таднд
өггдх! 8 Кемр тадн дала темс өгхлə, Мини сурһульчнр болсан
үзүлхит. Энүгəр дамҗад Эцкм туурх. 9 Эцк Нанд хəəртə бəəсн кевəр
Би таднд хəəртəв. Мини хəəрнд багтад бəəтн! 10 Тадн зааврмудм
күцəхлə, Мини хəəрнд багтхит. Тиигҗ Би Эцкин зааврмудыг
күцəһəд, Эцкиннь хəəрнд багтҗанав. 11 Эврəннь байрасн таднла
хувалцхар, тадниг ик байрта бəəтхə гиһəд энүг таднд келлəв. 12
Мини заавр эн: Би таднд дурлсн кевəр нег-негндəн дурлтн. 13
Үүрмүдин төлə əмəн өгх дурнас деер дурн уга. 14 Мини заасн үгмүд
күцəҗ бəəхлəтн, тадн Мини үүрмүд. 15 Дəкҗ тадниг зарцнр гиҗ
келҗəхшв. Зарц болхла Эзнə кесиг медхш. Би тадниг Мини үүрмүд
гиҗ нерəдҗəнəв. Юңгад гихлə, Эцкəс медҗ авсан таднд медүлҗ
өглəв. 16 Тадн Намаг шүүҗ авсн угат. Би тадниг онц шүүҗ авлав.
Орчлнд одад төрүц үрдго темс өгтхə гиҗ Би таднд даалһлав.
Тиигхлə Эцкм таднд Мини нерн деерəс сурситн өгх. 17 Мини заавр
эн: Нег-негндəн дурта болтн!

Орчлңгин дурго боллһн

18 Кемр орчлң таднд дурго болхла, тодлҗ автн: түрүлəд орчлн Нанд
дурго болв. 19 Тадн орчлңгин əмтн бəəсн болхла, орчлң тадниг эврə
гиҗ дурта болх билə. Зуг тадн орчлңгин əмтн бишит, Би тадниг онц



шүүҗ авад, орчлңгас салһв. Тегəд чигн орчлң таднд дурго. 20 Зарц
эзнəс деер биш гисм тадн тодлвт? Кемр Намаг көөсн болхла, тадниг
бас көөх. Кемр Мини үгмүд күцəсн болхла, тадна үг бас күцəх. 21
Зуг тадниг Нанд итксн телəд тедн тиигҗ көөх. Юңгад гихлə, Намаг
Илгəсиг тедн медхш. 22 Кемр Би орчлнд эс ирсн болхла, теднд эс
келсн болхла, тедн килнцдəн буру уга болх билə. Зуг ода тедн
бурута, яһад гихлə, тедн Мини үгм кергтəн авсн уга. 23 Нанд дурго
болсинь Мини Эцкдм дурго болна. 24 Кемр Би талдан күн күцəҗ
чаддго кергиг эс күцəсн болхла, тедн буру уга болх билə. Зуг ода
тедн Мини керг-үүл үзв чигн одачн Нанд болн Эцкдм дурго. 25 Зуг
теднə Бичгт бəəсн «Учр угаһар Нанд дурго болҗ» гисн үгмүд
бүтдгəр тиигх зөвтə. 26 Зуг тадн тал Эцкəс һарчах Бурхна туск үнн
медүлҗəх Сəкүсн, Туслгч, ирхлə, Би Терүг Эцкəсн тадн тал илгəхв.
Тер Мини герч болх. 27 Тадн бийстн бас Мини герчнр. Тер юнгад
гихлə, эклцəс авн тадн Нанла хамдан бəəлəт.

16:1 Тадниг итклəн бичə хайтха гиһəд Би энүг келв. 2 Тадниг хурлас
салһх. Цагнь ирхлə, тадниг алҗасн əмтн Бурхнд церглҗəсəн санх. 3
Эцкм болн Намаг меддго тəлəд тедн тиигҗ кех. 4 Зуг Би энүг таднд
урдаснь саглҗ келв. Тер цагнь ирхлə, тодлтн: Би Энүнə тускар таднд
келлəв.

Əрун Сəкуснə уулин тускар

Таднла хамдан бəəсн учрас түрүлəд Би энүнə тускар таднд келсн
утав. 5 Намаг илгəсн тал ода Би йовҗанав. Зуг тадн альдаран
йовҗанат гиҗ Нанас сурҗахшит. 6 Мини келснəс келтə седклтн
зевүрəр дүүрв. 7 Зуг Би үнəр келҗəнəв: тадна арһ хəəхəр би
йовҗанав. Намаг эс йовхла, тадн тал Туслгч иршго. Би йовад Терүг
таднур илгəхв. 8 Тер ирəд əмтнə килнцин тускар, Бурхта чик бəəхин
тускар, Бурхна зарһин тускар ил цəəлһҗ секх. 9 Əрүн Сəкүснə секх
килнцнь эн: əмтн Нанд иткхш. 10 Бурхта чик бəəх гиснь эн: Би Эцк
талан йовҗанав, тадн Намаг дəкҗ үзшгот. 11 Зарһ гиснь иим: эн



орчлңгин нойн зарһла харһв. 12 Би кесг юм таднд келҗ чадх билəв.
Зуг ода тадн Мини Үг дааҗ чадшгот. 13 Бурхна туск үниг медүддг
Сəкүсн таднур ирхлə, таднд цуг үниг медүлх. Юңгад гихлə, Терүнə
келснь Бийəснь һарчах үгмүд биш. Соңссан Тер таднд келх, иргчин
тускар бас келх. 14 Тер Намаг туурулх. Юңгад гихлə, Терүнə келсн
юмн Нанас авад, таднд медүлəд келсн юмн болх. 15 Эцкдм бəəсн
юмн — Мини. Тер төлəд чигн Би келжəнəв, Тер Нанас авад, таднд
медүлх. 16 Удл ута тадн Намаг үзшгот. Зуг невчкн цаг давхла, дəкн
үзхит.

Зөвүр болн байр

17-19 Сурһульчнрас зəрмнь нег-негндəн: — Удл ута тадн Намаг
үзшгот, зуг невчкн цаг давхла тадн дəкəд Намаг үзхит гисн үгмүд
юн үгмүд болҗахмб? Би Эцкүрн йовҗанав гисн юмб? Невчкн цаг
гисн үгмүдəр ю келхəр седсмб? Энүнə келсн үгмүд маднд медгдҗ
өгчəхш, — гиҗ келцхəв. Исус тедниг ю сурхар седҗəхинь медəд: —
Тадн нег-негнəсн, удл ута тадн Намаг үзшгот, зуг невчкн цаг давхла,
дəкн үзхит гисн үгмүдиг сурҗант эсий? — 20 Үнəр келҗəнəв. Тадн
оркрҗ уульхит. Орчлн болхла байрлх. Тадн зөвүртə бəəхит. Зуг
тадна зөвүрин хөөн ик байр ирх. 21 Күүкд улс гиигрх цагтан басл
зовна. Яһад гихлə, гиигрх цаг ирв. Үрəн һарһсна хөөн эн орчлнд
шин күн төрв гиҗ тер байрлад зовсан мартчкна. 22 Тадн бас ода
зөвүртə бəəнəт. Зуг дəкəд тадниг үзхлəм, тадна зүркн байрар дүүрх.
Тер байр таднас күн булаҗ авшго. 23 Тер өдр тадн Нанд сурвр
өгшгот. Үнəр келҗəнəв, Мини нерн деерəс Эцкəс ю сурвчн, Эцк
таднд сурситн өгх. 24 Тадн одачн Мини нерн деерəс юм сурад утат.
Сурх юман суртн, сурсан авад байрар дүүрхит!

Би эн орчлңгиг диилүв

25 Би энүг таднд үлгүрлҗ келлəв. Зуг цагнь ирхлə, Би Эцкиннь
тускар үлгүр угаһар ил келхв. 26 Тер өдрт тадн Мини нерн деерəс
Эцкəсм юм сурхит. Тадна төлə гиҗ Эцкəсн эрҗ сурнав гиҗ таднд



келҗəхшв. 27 Тадниг Нанд дурлсн төлəд, Намаг Эцкəс ирв гиҗ
итксн төлəд, Эцкм Бийнь таднд дурта. 28 Би эн орчлңд Эцкəсн ирв.
Ода дəкəд эн орчлңгиг үлдəһəд, Эцк талан йовҗанав, — гиҗ Исус
келв. 29 — Ода Та үлгүр утаһар ил келҗəнəт. 30 Əмтиг сурврмуд
өгтл Та теднə сурврмудиг урдаснь меднəт. Ода бидн энүг шиңкəн
медвидн. Тер учрар Таниг Бурхнас ирсинь бидн иткҗəнəвидн, —
гиҗ сурһульчнр келцхəв. 31 — Ода тадн Нанд иткҗəнт? 32 Соңстн,
цагнь өөрдҗ йовна. Цагнь лавта ирв. Намаг һанцараһим үлдəһəд,
тадн тарад гер болһндан йовҗ одхт. Зуг Би һанцхн бишв, яһад
гихлə, Нанта Эцк бəəнə. 33 Нанла негн болҗ эв олтха гиҗ үүг Би
таднд келлəв. Эн орчлнд тадниг зовлн күлəҗəнə, зуг бийəн чаңһар
бəртн. Би эн орчлнгиг диилв! — гиҗ Исус хəрүднь келв.

Исусин зальврлһн

17:1 Үгəн төгсəһəд, Исус толһаһан өргəд, теңгр хəлəһəд: — Аав
минь! Цаг ирв. Көвүн Таниг туурулхин төлə Көвүг туурул. 2 Та цуг
күмн əмтиг залх йос Терүнд өгвт. Тер учрар Көвүнтн Тана даалһсн
əмтнд мөңк җирһл өгх. Тер зөвиг Та Эврəн Терүнд өгвт. 3 Мөңк
җирһл гиснь: Таниг ор һанцхн Бурхиг болн Тана илгəсн Исус
Христосиг медҗ авлһн. 4 Би Таниг эн һазрт туурулв. Тана даалһсн
көдлмшиг күцəвүв. 5-6 Ода Аав минь! Орчлң үүдəд тана һарар
бүтəгдснə өмн Би Танла хамдан алдр нернд орсн билəв. Дəкн намаг
тер бəəдлд орулыт. Нарт делкəһəс авад, Нанд өгсн Тана даалһсн
алдр неритн əмтңд секв. Эн əмтн Тана. Та эдниг Нанд өгвт. Эдн
Тана үгиг зүркндəн хадһлв. 7 Наңд өггдсн цутинь Танас һарчахинь
эдн ода меднə. 8 Тана келсн үгмүдиг Би цугинь эднд келв. Тедн
үгитн седклəрн орулв. Намаг Танас ирснд, Та Намаг илгəв гиснд
тедн йосндан иткв. 9 Би эднə төлə сурҗанав. Би орчлңгин төлə биш,
Тана өгсн əмтнə төлə сурҗанав. Тер юңгад гихлə, эдн Тана. 10 Нанд
бəəсн юмн Тана. Танд бəəсн юмн Мини. Теднəр дамҗад Би туурв.
11-12 Би эн орчлңгас һарад Танур йовҗанав. Зуг эдн əмтнə дунд
үлдҗəнə. Əрүн Аав, эдн маднла əдл ни-негн болтха гиһəд, Эврəннь



нернə күчəр Та эдниг харстн. Та эн нериг Нанд өглəт. Эднлə бəəсн
цагт Тана нернə күчəр Би эдниг харсҗ йовлав. Та эн нериг Нанд
өглəт. Эднəс негнь чигн геедрсн ута. Зуг негнь геедрх зөвтəнь
геедрв. Тер юңгад гихлə, Бичгин үг бүтх зөвтə билə. 13 Ода Би Тан
тал йовҗанав. Зуг һазр деер бəəсн цагт Мини ик байрар эдн дүүртхə
гиҗ цугинь Би келҗəнəв. 14 Би эднд Тана үг келлəв. Тер учрар
орчлң эднд дурго болҗана. Юнгад гихлə, эдн Нанла əдл эн орчлңгин
биш. 15 Би эдниг эн орчлңгас автн гиҗ сурҗахшв. Та эдниг хар
сəкүснəс харстн гиҗ сурҗанав. 16 Эдн Нанла əдл эн орчлнгин биш.
17 Үнəр эдниг əрүтктн. Тана Үг йосн үнн. 18 Та Намаг орчлнд
илгəсн метəр Би эдниг орчлнд илгəҗəнəв. 19 Эдниг Танд нерəдхəр
эклəд Бийəн Таңд нерəдҗəнəв. Эдниг үнəр Тана болтха гиһəд
тиигҗəнəв. 20 Би һанцхн эднə төлə сурждхшв. Би эднə үгəр Нанд
иткх əмтнə тускар бас сурҗ бəəнəв. 21 Тедн ни-негн бəəтхə гиҗ Би
зальврҗанав. Аав, Та Нанла негдҗ, Би Танла негдҗ бəəдгəр тедн
Мандла негдҗ бəəтхə. Тедн негдҗ бəəтхə! Тегəд Та Намаг илгəсиг
орчлң иткх. 22 Тана өгсн туурмҗиг Би эднд өглəв. Эдн Маднла əдл
ни-негн болтха гиһəд тииглəв. 23 Тедниг негдүлхəр Би теднлə негдҗ
бəəнəв, Та Нанла негдҗ бəəнəт. Эн учрас Та Намаг илгəвт гиҗ Нанд
дурта болсн кевəр теднд дуран өгнəт гиҗ орчлң медх. 24 Аав! Тана
өгсн əмтн Нанла хамдан бəəтхə. Мини бəəсн һазрт тедн бас бəəтхə,
гиҗ Танас суржанав. Тедн Мини туурмҗиг үзтхə. Тер туурмҗиг Та
орчлң үүдəд уга бəəтл Нанд ик хəəртə болад өглəт. 25 Үнн чик Аав!
Орчлң Таниг медсн уга. Би Таниг меднəв. Болв Та Намаг илгəсиг
эдн меднə. 26 Тиигҗ Нанд өгсн Тана дурн эдниг дүүргтхə гиһəд
болн Намаг теднлə негдҗ бəəтхə гиһəд, Би эднд Тана тускар секв.
Болв цааранднь секəд бəəхв.

Исусиг бэрҗ өглһн болн бэрлһн

18:1 Исус зальврсна хөөн сурһульчнртаһан Кедрон гидг салаг
дəврəд, садт ирв. 2 Йуда гидг урвач тер һазриг меддг билə, Исус
сурһульчнртаһан оньдин тиигəрəн ирдг бəəсмн. 3 Йуда тиигəрəн



Римин цергүдиг, гелңгүдин болн паршмудын илгəсн сүмин
харулчнриг дахулсн бас ирв. Тедн шам бəрсн, зер-зевтəһəн ирцхəв. 4
Исус Терүнлə юн учрхинь медəд бəəв. — Кениг хəəҗəнəт? — гиҗ
Исус өмəрəн һарад теднəс сурв. 5 — Назаретин Исусиг, — гиҗ тедн
хəрү өгв. — Тертн Бив, — гиҗ Исус келв. Иуда гидг урвач бас теднə
өөр зогсҗала. 6 Исус «Бив» гисн цагт тедн цуһар ардагшан цухрад
һазр элкдҗ унцхав. 7 — Кениг хəəҗəнəт? — гиҗ Исус давтад теднəс
сурв. — Назаретин Исусиг, — гиҗ тедн хəрү өгцхəв. 8 — Би таднд
Тертн — Бив гисн бəəнəлм, кемр Би таднд кергтə болхла, эдниг
тəвҗ йовултн, — гиҗ Исус келв. 9 «Тана өгсн əмтнəс негинь чигн
Би геесн утав», гисн үгмүд тиигəд бүтв. 10 Симона Пётрт үлд бəəҗ.
Тер үлдəн өргəд, ах гелңгин зарцин барун чикинь тəəрəд хайчкв. Тер
зарцин нернь Малх бəəҗ. 11 — Үлдəн дүр! Мини Эцкин белдсн
зовлңгиг Би эдлх зөвтəв, тиим эсий? — гиҗ Исус Пётрт келв.

Исус ах гелңгин өмн

12 Римин цергүд ахлачтаһан болн сүмин харулчнр Исусиг бəрҗ авв.
Тедн Исусиг күлəд, Анас тал авч ирв. 13 Юңгад гихлə, Ханас
Кəəпин хадм эцк бəəҗ. Тер җилд Кəəп ах гелң болсмн. 14 — Нег күн
цут келн əмтнə төлə үксн деер болх, — гиҗ урднь Кəəп евреймүдин
толһачнрт келсн билə.

Пётрин гөрдлһн

15 Симон Пётр болн дəкəд нег сурһульч Исусин ардас йовсн бəəҗ.
Тер сурһульч ах гелңгин сəн таньл бəəсн учрас Исусиг дахад, герин
хашад орҗ чадв. 16 Пётр болхла үүднə ца үлдəд зогсв. Ах гелңгин
таньдг сурһульч һарад, үүднə өөр зогсдг зарц күүкд күүнлə күүндəд,
Пётриг герин хашад орулв. 17 — Та эн күүнə сурһульчнрин негнь
биший? — гиҗ тер зарц күүкд күн сурв. — Уга, — гиҗ Пётр хəрү
өгв. 18 һаза серүн билə. Зарцнр болн Римин цергүд һал шатаһад,
терүнə цогин өөр дуладад зогсҗ. Пётр бас дуладхар тедн дунд зогсв.



Ах гелң Исусиг мөшкнə

19 Тер цагт ах гелң Исусиг сурһульчнриннь тускар болн номин
тускар мөшкв. 20 — Би цуг əмтнд илəр келдг билəв, Би хурлмудт эс
гиҗ сүмд номан умшад, əмтиг сурһдг билəв. Тенд кесг евреймүд
цуглрдг билə. Нууц юм Би келдго билəв. 21-22 Юңгад тадн Намаг
мөшкəд бəəнəт? Намаг соңссн əмтнəс суртн. Тедн Мини келсн үг
меднə, — гиҗ Исусиг эн үгмүд келснə хөөн, Терүнə еəр зогсҗасн
сүмин харулчнрин негнь Исусиг халхарнь ташв: — Чи ах гелңглə
ямаран кевəр күүндҗəхмч! — гиһəд тернь келв. 23 — Кемр Би буру
үг келсн болхла, буруһинь йилһҗ кел. Кемр чик келсн болхла, яһад
Намаг цоквч? 24 Хана күлəтə Исусиг Кəəп гидг ах гелңгүр илгəв.

Пётрин хойрдгч гөрдлһн

25 Симона Пётр һалын өөр дуладҗ бəəхд, терүг дəкəд нег күн: — Чи
Энүнə сурһульчнрин негнь бишвч? — гиҗ сурла. — Бишв, — гиҗ
тер хəрүцв. 26 Тиигхлə ах гелңгин зарц Пётр чикинь тəəрсн зарцин
садн: — Тер садт теднлə хамдан бəəсн чи мөн бишвч? — гив. 27
Пётр саак кевəрн гөрдв, генткн эр така хəəкрв.

Исус Пилатын өмн

28 Евреймүд Исусиг римин закрач Пилатын бəəшнд авч ирцхəв.
Песахин байрин өрүнə цаг билə. Евреймүд бийəн бузрдашгоһар
бəəшң дотрнь орсн уга. Орсн болхла, тедн Песахин байрла асхни
хот эдлх зөв уга болх билə. 29 Тегəд чигн Пилат тедн тал һарв. —
Юунас көлтə тадн эн күүг гемшəҗəхмбт? — гиҗ тер сурв. 30 — Эн
йос эс эвдсн болхла, бидн Энүг чамур авч иршго билəвидн, — гиҗ
тедн хəрү өгв. 31 Пилат: — Энүг тадн бийстн авад, эврəннь Закаһар
зарһинь кетн, — гив. — Мадн кү үкүлхəр цааҗлх зөв угавидн, —
гиҗ евреймүд хəрү өгв. 32 Тиим кевəр Исус ямаран үклəр үкх гисн
үгмүд бүтəгдх зөвтə бəəсмн. 33 Тиигхлə Пилат бəəшң дотран орад,
Исусиг дуудҗ авад: — Йудья улсин хан чивч? — гиҗ сурв. 34 — Чи



энүг эврəн келҗəнч, али чамд Мини тускар тиигҗ талдан əмтн келв?
— гиҗ Исус хəрүднь сурв. 35 — Би кемб? Еврей болҗахмб? — гиҗ
Пилат хəрү өгв. — Эн чини келн-əмтн, чини ахлачнр чамаг мини
һарт бəрүлв. Чи ю кесмбч? 36 Исус: — Мини алвт эн орчлңгин биш.
Кемр алвтм эн орчлңгин бəəсн болхла, Мини алвтнр Намаг
евреймүдин толһачнрас харсх билə. Мини алвт эн орчлңгин биш, —
гив. 37 — Чи хан болҗахмч? — гиҗ Пилат сурв. — Чи үнəр
келҗəнəч. Би — ханв, — гиҗ Исус келв, — Би төрəд, эн орчлң тал
үннə тускар герчлхəр ирв. Зөвтə Үнниг медсн күн Намаг соңсна. 38
Пилат: — Үнн гидг юмб? — гиҗ сурв.

Исусиг уклин цааҗла харһулснь

Цааранднь Пилат һазаран һарад евреймүдт келв: — Би эн күүг
гемшəх учр үзҗəхшв. 39 Танад тиим авъяс бəəнə: Песахин байрт
бəрəнд суусн əмтнəс негинь сулдхх кергтə. Йудья улсин хааг
сулдххар седҗəнт? 40 Тедн цуһар: — Уга! Энүг биш! Бар-Абаг
сулдх! — гиҗ хəəкрв. Бар-Аба болхла деермч күн бəəсмн.

19:1 Тиигхлə Пилат Исусиг маляһар цоктн, гиҗ цергүдт закв. 2
Цергүд хатхдг көглин ацмудар титм гүрəд, Исусин толһа деернь
өмскв. Дəкəд тедн улан лавшг Терүн деер хаяд, 3 даран-даранднь
Исус тал өөрдəд: — Йудья улсин хан менд болтха! — гиҗ хəəкрəд,
наад бəрəд цокҗ зоваһад бəəв. 4 Пилат дəкн əмтнүр һарад: —
Хəлəтн! Би Энүг цааҗла харһулх буру юм һарһснь нанд медгдхш.
Тегəд таднур дəкəд Энүг һарһв, — гив. 5 Исусиг көгл титмтəһинь
болн улан лавшгтаһинь һарһад зогсахлань: — Тер күн эн бəəнə, —
гиҗ Пилат келв. 6 Ах гелңгүд болн сүмин харулчнр Исусиг үзəд
цуһар: — Кирст хадул! Кирст Энүг хадул! — гиһəд хəəкрцхəв. —
Энүг авад бийстн кирст хадултн. Би болхла Энүнə кесн буруһинь
үзҗəхшв, — гиҗ Пилат хəрүцв. 7 — Мана Закаһар Эн күн үкх зөвтə.
Энтн бийəн Бурхна Көвүн гиҗ нерəднə! — гиҗ евреймүд эврəһəрн
кехəр келцхəв. 8 Цуг энүг соңссн Пилат улм сүрдв. 9 Тер дəкəд



эврəннь бəəшңгүрн орад: — Чи кенəхнəвч? — гиҗ Исусас сурв. Зуг
Исус тагчг, үг келлго зогсв. 10 — Чи нанла күүндхəр седҗəхшийч?
Чамаг сулдхх эс гиҗ кирсд хадулх йосн нанд бəəдгинь Чи
медҗəхшийчи? — гиҗ Пилат келв. 11 — Кемр чамд эн йос теңгрəс
эс өгсн болхла, чи Намаг бəрх йосн ута болх билəч. Тер учрар Намаг
чини һарт бəрүлсн күүнə килнц чини килнцəс ик болх, — гиҗ Исус
хəрү өгв. 12 Терүг келснə хөөн Пилат Исусиг сулдхх арһ хəəв. —
Кемр чи Эн күүг сулдххла, чи Римин хаана үр биш болхич. Би ханв
гисн күн Римин хаана өшəтн болҗана! — гиҗ евреймүд дəкн
хəəкрцхəв. 13 Пилат теднə үгмүд соңсад, Исусиг һарһҗ авад, эврəн
зарһчин ормдан суув. Тер орм чолуһар кесн өңдр орм бəəҗ, еврей
келəр Габат гиҗ нерəдгдсмн. 14 Песах гидг байрин өмн басң өдр
билə. Үдин цаг бəəҗ. — Хəлəтн, эн тана хан, — гиҗ Пилат
евреймүдт келв. 15 — Энүг цааран йовул, цааран! Кирст хадул
Энүг! Кирст! — гиҗ тедн хəəкрцхəв. — Тадна хааг кирст хадулхмб?
— гиҗ Пилат сурв. — Мана Римин хаанас даву хан уга, — гиҗ ах
гелңгүд хəрү өгцхəв. 16-17 Аш сүүлднь, Пилат Исусиг кирст
хадулхар цергүдин һарт өгв.

Исусиг кирст хадулснь

Тедн Исусиг авад йовцхав. Эврəннь кирсəн авад, Исус һавлын орм
тал йовв. Еврей келəр Голгот гидг һазр бəəҗ. 18 Тенд Исусиг кирст
хадулв, Терүнлə хамдан барун болн зүн талнь дəкəд хойр кү цааҗлв.
Исус теднə тал дунднь бəəсмн. 19 Пилат харһа модыг беддəд, кирс
деер хадултн гиһəд цергүдт закв. Тер харһа моднд: «Назаретин Исус
— Йудья улсин хан» гиҗ бичəтə бəəсмн. 20 Тер бичсн үгмүдиг кесг
евреймүд умшсмн, юңгад гихлə, Исусиг цааҗлсн һазр балһсна əөр
бəəҗ. Тер үгмүд еврей, Рим болн грек келнд бичəтə бəəҗ. 21 Ах
гелнгүд Пилатд энтн хаҗһр гив. — «Йудья улсин хан» гиҗ бичə
бичтн. «Тер: Би Йудья улсин хан гиҗ келнə» гиһəд бичтн, — гиһəд
тедн келцхəв. 22 — Бичх юман бичв, — гиҗ Пилат хəрү өгв. 23
Цергүд Исусиг кирст хадсна хөөн Терүнə хувцинь авад, дəрвн əңгд



хував, күн болһнд күрв. Хитон гидг Исусин хувцнь болхла уйдл уга
бүкл билə. 24 — Энүг хувахмн биш. Жирв хайхм, кенд тусна, тернь
авчана, — гиҗ тедн шиидв. Тиитҗ Бурхна Бичгт бəəсн үгмүд күцв:
«Тедн хоорндан зəрм хувцим хувала, болв наадк хувцна төлə җирв
хайла». Цергүд тер келсиг күцəв. 25 Исусин кирсин өөр Терүнə эк,
наһц эгч, Клөпəн гергн Марий болн Магдален хотна Марий зогсла.
26 Исус эврəннь экəн болн хаҗуднь зогссн дурта сурһульчиг үзв. —
Аак, эн чини көвүн, — гиҗ Исус экдəн келв. 27 Эврəннь
сурһульчдан Исус: — Эн чини экчнь, — гив. Тер өдрин хөөн
сурһульч Исусин экинь герүрн авв.

Исусин укл

28 Исус цуг юмиг күцəгдсинь медлə, тегəд Бурхна Бичгиг бүклднь
күцəхин төлə Тер келв: — Би ундасҗанав. 29 Тенд буһшт чаһр бəəҗ.
Цергүд терүнд кенчр норһад, моднд өргəд, Исусин урлд күргв. 30
Исус тер чаһриг амсад, келв: — Күцв! Эн үгмүдин хөөн Терүнə
толһань өрч деернь унад, əмнь цогцасн һарв.

Цергн Исусиг хаврһəрнь шаасна тускар

31 Басң өдр билə, маңһдуртнь бемб өдр болх бəəҗ. Бемб өдрлə кирс
деер үксн цогц бəəх йосн уга бəəҗ. Дəкəд болхла, бемб өдр — онц
Песахин өдр билə. Тер учрар евреймүдин толһачнр кирс деер хадата
əмтнə көлинь хамхлад, цогцснь кирс деерəс буулһх зөв Пилатас
сурв. 32 Цергүд ирəд, нег хадата күүнə көлинь хамхлад, наадк күүнə
көлинь хамхлв. 33 Тедн Исусур өөрдлə, Исус əмн уга бəəҗ, тер
учрар тедн Терүнə көлинь хамхлсн уга. 34 Зуг нег цергч җидəр
Исусиг хəврһəрнь шаав, цусн усн хойр Исусин цогцас асхрв. 35 Цуг
энүг үзсн күн тадниг итктхə гиһəд, энүнə тускар герчлҗəнə. Терүнə
герчллһн үнн, болв тер үн келҗəсəн меднə. 36 Бурхна Бичгин
«Терүнə нег чигн ясн хуһршго» гисн үгмүд күцхин төлə цуг эн
йовдл учрв. 37 Бичгт дəкəд нег халхд бичəтə билə: «Тедн шаагдсн
күүнүр хəлəх».



Исусиг оршалһн

38 Хөөннь Ариматьяс ирсн Йосип Исусин цогциг Пилатас сурв.
Йосип Исусин нууц сурһульч бəəсмн. Юңгад гихлə, тер евреймүдин
толһачнрас əəдг бəəҗ. Пилат зөв өгхлə, тер ирəд, Исусин цогциг
авв. 39 Йосипла хамдан Никодим ирв. Тер Никодим Исусур сөөд
ирдг билə. Никодим һучн килограмм канкнсн смирн болн алоэ гидг
сəəхн үнртə тос авч ирв. 40 Тедн Исусин цогциг кирсəс сулдхад,
цогцднь сəəхн үнртə тос түркəд, кенчрəр орав, еврей əмтнə йосар
цогциг тиигҗ оршадг бəəҗ. 41 Исусиг цааҗлсн ормд сад бəəҗ, тер
сад заагт шин кесн хадын кендə бəəсмн. Тер кəндəд күн оршагдад
ута бəəҗ. 42 Тегəд Песах байрин əдрмүд өөрдҗ йовсн цаг билə. Тер
хадын кəндə өəрхн бəəсн учрас Исусиг тенд оршав.

Исусин эмдрлһн

20:1 Өр цəəтл шин долан хонгин түрүңк өдр эклхин əмн Магдален
хотна Марий харңһуһар үкəр тал йовна. Өөрдəд ирхлəнь, үкəр хаасн
хад чолун тедүкнд кевтсинь үзв. Үкəрнь секəтə бəəҗ. 2 Тер Симона
Пётрүр болн Исусин дурта сурһульч тал гүүҗ ирəд: — Тедн Деед
Эзиг үкəрəснь һарһад авад йовҗ оч, цогцинь альд орксинь бидн
медҗəхшвидн! — гиҗ келв. 3 Пётр тер сурһульчта хамдан тер
дарунь үкəрүр йовцхав. 4 Тедн хоюрн гүүҗ. Зуг тер сурһульч
Пётриг күцəд үкəрүр түрүлəд гүүҗ ирв. 5 Үкəр дотр шаһаҗ хəлəһəд,
тенд Исусиг орасн оршалһна кенчр үзв. Зуг сурһульч үкəр дотр орсн
ута. 6 Дəкəд терүнə ард йовсн Симон Пётр гүүҗ ирəд, үкəр дотр орв.
Исусин цогциг орасн кенчр 7 болн толһаһинь боосн альчур бас үзв.
Тер альчур наадк кенчрмүдəс талдан ормд эвкəд тəвгдсн бəəҗ. 8
Тиигхлə түрүлəд үкəрүр гүүҗ ирсн наадк сурһульч бас үкəр дотр
орв. Тер үзəд иткв. 9 Бурхна Бичгəр Исусиг əмдрхинь тедн ода чигн
медəд ута бəəҗ. 10 Сурһульчнр герүрн хəрв.

Магдален хотна Марий Исус хойр



11-12 Марий үкəрин өөр ууляд зогсв. Уульн бəəҗ тер үкəр дотр
шаһаҗ хəлəв. Генткн цаһан хувцта хойр Бурхна элчнриг тер үзв.
Тедн Исусин цогц кевтсн ормд сууҗ, негнь толһаднь, дарукнь
келднь. 13 Бурхна элчнр Марийас: — Күүкн, чи юңгад уульҗахмч?
— гиҗ сурв. — Тедн мини Деед Эзиг авад йовҗ одв. Болв Терүг
альд тəвсинь би медҗəхшв, — гиҗ тер хəрү өгв. 14 Күүкд күн хəрү
эргəд хəлəв, генткн тенд Исусиг үзв. Зуг Исусиг Бийнь зогсҗахинь
тер йосндан таньҗ медҗ чадсн ута. 15 — Күүкн, юңгад уульҗахмч,
кениг хəəҗəхмч? — гиҗ Исус келв. Марий Исусиг сад хəлəдг күн
гиҗ санад келв: — Эзн минь, кемр Чи Исусиг авад йовҗ одсн
болхла, цогцинь альд тəвсəн кел, би йовад авнав. 16 — Мирьям, —
гиҗ Исус терүнд келв. Күүкд күн Терүнүр эргҗ хəлəһəд, еврей
келəр: — Раввуни! (Багш гидг үг), — гиҗ хəəкрв. 17 — Дəкҗ Нанур
һаран бичə күрг! Би Эцкүрн деегшəн һарад угав. Мини дүүнр тал
йовад кел: Би эврəннь Эцкүр болн тадна Эцкүр хəрҗəнəв, Мини
Бурхн тал, тадна Бурхн тал, — гиҗ Исус келв. 18 Магдален хотна
Мирьям сурһульчнр тал йовад: — Би Деед Эзиг үзв! — гиҗ келв.
Исусин келсн үгмүдиг теднд тер келҗ өгв.

Сурһульчнр эмдрсн Исусла харһҗана

19 Асхн долан хонгин түрүңк өдртнь сурһульчнр цуглрсмн. Тедн
евреймүдин толһачнрас əəһəд, үүдəн төдглҗ. Үүднь төдгтə бəəсн
бийнь Исус ирəд: — Бурхн тадниг өршəтхə! — гиҗ келəд, 20
Сурһульчнртан эврəннь хойр һаран, хəврһəн үзүлв. Тедн цуһар Деед
Эзиг үзəд, икəр байрлцхав. 21 — Бурхн тадниг өршəтхə! Эцкм
Намаг илгəсн кевəр Би тадниг илгəҗəнəв, — гиҗ Исус келəд, 22
тедн тал үлəһəд, келв: — Əрүн Сəкүсиг автн, — гив. 23 — Кемр
тадн күүнə килнц тəвҗ өгхлə, Бурхн терүнə килнц тəвҗ өгх. Болв
кемр тадн күүнə килнцинь эс тəвҗ өгхлə, Бурхн терүнə килнц тəвҗ
өгшго, — гиҗ Исус келв.

Исус Томас хойр



24 Исусиг ирсн цагт Икрин өрəсн Томас, арвн хойр сурһульчнрин
негнь ута бəəҗ. 25 — Бидн Деед Эзиг үзлəвидн! — гиҗ талдан
сурһульчнр терүнд келв. — Хадасн орсн ормиг һартнь үзəд эс
көндəтл болв хəврһднь бəəсн шавинь эс көндəтл би төрүц иткшгов,
— гиҗ Томас хəрү өгв. 26 Долан хонг давсна хөөн сурһульчнр саак
кевəрн нег герт цуглрв. Тер цагт Томас бас теднлə бəəв. Үүдн төдгтə
бəəлə, зуг Исус дəкн үзгдəд, сурһульчнрин дунд зогсад: — Бурхн
тадниг өршəтхə! — гиж келв. 27 — Эврəннь хурһан өг нааран,
Мини һар хəлə. һаран өгəд Мини хəврһм көндə. Маһдл уга итк! —
гиҗ Исус Томаст келв. 28 Томас: — Деед Эзн минь болн мини
Бурхн! — гиҗ хəрү өгв. 29 Исус: — Чи Намаг үзəд итквч. Намаг
үзлго иткдг күн буйн-кишгтə! — гив.

Эн дегтрин тускар

30 Кесг өвəрц темдг Исус сурһульчнртан үзүлв. Теднə тускар эн
дегтрт бичгдсн ута. 31 Исус Бурхна илгəсн Аврач Бурхна Көвүн гиҗ
иткүлхин төлə, болв иткəд Терүнə нернə төлəд мөңк җирһл эдлҗ
бəəтхə гиҗ эн депр бичгдсн бəəҗ.

Исус долан сурһульчнрт узулснь

21:1 Хөөннь Исус Тиберəд нуурин өөр сурһульчнрт үзгдв. Эн иигҗ
учрв. 2 Шимона Пётр, Икрин өрəсн Томас, һалилья Канын
Натаналь, Зебедайин кевүн болн дəкəд хойр сурһульч хамдан
цуглрҗ. 3 Шимона Пётр: — Би заһс бəрхəр йовнав, — гив. — Бидн
бас чамта хамдан йовнавидн, — гиҗ тедн келцхəв. Тедн нур тал
ирəд онһц дотр орцхав. Зуг тер сөөд юм бəрҗ авсн уга. 4 Өр цəəхлə,
Исус тедниг усна көвəд күлəҗ, зуг сурһульчнр Исусиг таньсн уга. 5
— Үүрмүд Мини, заһсн бəəнү? — гиҗ Исус тедниг дуудҗ сурв. —
Уга, — гиҗ сурһульчнр хəрү өгв. 6 — Оңһцин барун талан гөлм
хайтн, заһс бəрҗ авхит, — гиҗ Исус келв. Тедн гелмəн хаяд ик дала
заһс бəрəд, əрə гиҗ терүг һарһҗ авв. 7 Исусин хамгин хəəртə
сурһульч Пётрт: — Энтн Деед Эзн! — гиҗ келв. Шимон Пётр Деед



Эзн гисинь соңсад, деерк хувцан бий деерəн хаяд, (тер юңгад гихлə,
белкүсцəһəн нүцкн бəəҗ) оңһцас уснд орв. 8 Наадк сурһульчнр оңһц
дотр бəəһəд, заһсар дүүрн гөлм татн бəəҗ Пётрин ардас дахҗ йовв,
усна көвə күртл зу метр шаху үлдсн билə. 9 Тедн оңһцан тəвəд, эрг
деер һархла, шачасн дендр үзв. Терүнə цог деернь шаргдҗах заһсн,
өөрнь болһсн өдмг бəəҗ. 10 — Бəрҗ авсн заһснас тадн невчкниг
нааран авч иртн, — гиҗ Исус теднд келв. 11 Шимона Пётр оңһц
дотр орад, гөлмиг уснас татҗ авад һазрт хайв. Тедн зун тəвн һурвн
ик заһс бəрҗ авч. Тиим дала заһс дааһад, гөлм тасрсн уга бəəҗ. 12
— Наартн, хотан уутн, — гиҗ Исус сурһульчнрт келв. Сурһульчнрас
нег чигн күн кембт? гиҗ зөрглҗ сурсн уга. Терүг Деед Эзн гиҗ тедн
медв. 13 Исус өөрдəд өдмг заһс хойриг теднд өгв. 14 Əмдрснə хөөн
Исус сурһульчнрт һурвдад үзгдсмн.

Исус Пётр хойр

15 Хотын хеəн Исус: — Йохана көвүн Шимон, чи эднəс үлү Нанд
дурта бəəснь үнəрий? — гиҗ Шимон Пётрт келв. — Тиим, Деед Эзн.
Би Танд яһҗ дурта болдгинь Та эврəн меднəт, — гиҗ тер хəрү өгв.
— Тиигхлə Мини хурһдыг хəрүл, — гиҗ Исус келв. 16 — Йохана
кəвүн Шимон, чи Наңц дуртавч, угай? — гиҗ Исус Пётрəс хойрдад
сурв. — Тиим Деед Эзн. Яһҗ би Танд дурта болдгинь Та эврəн
меднəт, — гиҗ Пётр келв. — Мини хəөдиг хəлə, — гиҗ Исус хəрү
əгв. 17 — Йохана көвүн Шимон, чи Нанд дуртавчи? — гиҗ Исус
Пётрəс һурвдад сурв. Исусиг һурвдад сурҗаснд Пётр гейүрəд: —
Деед Эзн, Та цугинь меднəт, Намаг Танд икəр дуртаһинь бас меднəт,
— гив. — Мини хөөдиг хəрүл, — гиҗ Исус терүнд келв. 18 — Үнəр
чамд келҗəнəв, баһ цагтан чи эврəн бийəн нег мөслəд, дурта һазрт
йовдг арһта билəч. Зуг чамаг көгшрхлə, һаричнь бооһад талдан күн
чамаг дурго һазрт авад йовх. 19 Эн үгəр Исус Пётриг ямаран үклəр
үкхинь келсн бəəҗ. Тер үклəр Пётр Бурхиг туурулх. Цааранднь Исус
Пётрт: — Намаг дахад йов, — гив.



Исус болн Терунэ дурта сурһульч

20 Пётр ардагшан хəлəһəд, Исусин дурта сурһульчиг үзв. Тер
сурһульч асхни хот уусн цагт Исуст толһаһан өөрдүлəд: «Деед Эзн,
кен Чамас урвх?» — гиҗ сурла. 21 Терүг үзəд, Пётр: — Деед Эзн,
энүнлə юн учрх? — гиҗ сурв. 22 — Кемр Намаг хəрү иртл энүг əмд
бəəлһхəр седхлə, чамд юн кергв? Чи Намаг дахад йов, — гиҗ Исус
хəрүднь келв. 23 Эн үгмүдин хөөн сурһульчнр заагт тер сурһульч
үкшго гисн зəңг тарв. Зуг Исус үкшго гиҗ келсн үга: — Кемр Намаг
хəрү иртл, энүг əмд бəəлһхəр седхлə, чамд юн кергв? — гиҗ келсмн.
24 Цуг Энүг герчлҗəсн, цуг энүг бичснь Исусин келҗəсн сурһульч.
Бидн цуһар меднəвидн, эн герчллһн үнн.

Сул угмуд

25 Исус олн юм күцəв. Кемр цугинь бичҗ авхла, Терүнə тускар
бичгдсн дегтрмүд цут нарт делкəд багтлго чигн бəəх билə.


